
        
            
                
            
        

    
	Э. Оюун, С. Нинжбадгар

	 

	БИ ЭНДЭЭС ЯВАХГҮЙ

	(3 бүлэг, 5 үзэгдэлт жүжиг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1981 онд эрхлэн хэвлүүлсэн “МОНГОЛЫН ШИЛДЭГ ЖҮЖИГ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Тоглогчид нь

	Дорлиг — Хүний их эмч

	Дулмаа — Дорлигийн эхнэр

	Батаа — Сурагч

	Дэжид — Жамцын авгай

	Сосор — Айлын авгай

	Сэржмаа — Бага эмч

	Жамц — Эмч дарга

	Пунцаг — Хөдөөгийн ард

	Сүрэн — Эмч

	Мядаг — Эмч 

	Осор — Эмч

	Цэндмаа — Сувилагч

	1- р хүүхэд

	2- р хүүхэд

	 

	(Манай өдрүүдэд болж байгаа үйл явдлаар С. Нинжбадгартай хамт бичив)

	 

	
НЭГДҮГЭЭР ҮЗЭГДЭЛ

	Байшингийн тагт дээр, Дулмаа ганцаар суун хүн хүлээсэн байдалтай байна. 

	«... Навчтай модыг найгуулсан, намрын хонгор салхи уу даа» гэдэг дууг аяархан дуулж байна. 

	Дорлиг хувцсаа тайлчихсан үсээ илэн, Дулмаагийн дуулахыг чагнан айсуй. Тэгснээ Дулмаагийн араас нь тэврэн авна.

	 

	Дулмаа — (Цочиж) ёх, юу вэ? Чи яаж орж ир ээ вэ?

	Дорлиг — Түлхүүрээ аваад явсан шүү дээ.

	Дулмаа — Ингэж айх гэж. За цайгаа ууя. Мэс заслаа дуусчихсан уу?

	Дорлиг — Дууслаа. Бага эмч Жавзан ирээд, бид хоёрын гар нийлээд одоо сайхан болж байна. Бага эмч Мядагийг хөдөө явуулаад нэг хэсэгтээ хэцүүдсэн. Одоо энэ Жавзан ч тун сайн яах вэ?

	Дулмаа — Юу яах вэ? гэж надад сонин байхгүй юу?

	Дорлиг — Чамд сонин биш ээ! Чи... Чи минь юу хийв?

	Дулмаа — Юмаа угаалаа, өнөө бүхэл махаа эвдлээ, шалаа угаалаа, энэ бол чамд сонин биш. Маргааш бүтэн сайн өдөр.

	Дорлиг — Хоёулаа концерт үзнэ. Чи юу гэж дуулж байлаа (гээд хоёулаа нэг бадгийг дуулна). 

	 

	Чамайг чамайг гэсээр

	Цавьдар мориороо ирлээ дээ.

	Чамтайгаа нийлж суугаад

	Насны туршид жаргана даа.

	 

	— Дулмаа минь бид хоёр нийлж суугаад яг гурван жил боллоо. Чи энэ дууг сав л хийвэл дуулах юм. Баруун аймгийн дууг хамаагүй зүүн аймгийн чи дуулж байх юм даа.

	Дулмаа — Чи чинь дандаа л дуулдаг байсан шүү дээ. Яагаа вэ өнгөрсөн зун урд гүүр дээр очоод зогсож байхад анх чи дуулсан, би дор нь сурчихсан.

	Дорлиг — Аав минь, ээжийг нас барснаас хойш их дуулдаг байсан юм. Тэгэхдээ өөр үгээр (гээд хуучин үгээр дуулна).

	 

	Навчтай модыг найгуулсан

	Намрын хонгор салхи уу даа!

	Намайг чамайг зовоосон

	Яасан хэцүү үйл вэ! хө

	 

	— Аав минь нас барахдаа хүртэл дуулж байсан юм шиг санагддаг юм. Арай ч үгүй биз дээ. Тэр хоёрыг би залууд нь алдчихаад өвдөж байхад нь тус болж чадаагүйдээ тэр юм уу, том болсон хойноо эмч л болно гэж шийдсэн юм даа.

	Дулмаа — Тэгээд чи минь эмч болоод санасандаа хүрч байна...

	Дорлиг — Хаа ч байсан юм бэ. Дулмаа минь, өдий байна чухам, хийх юм бидэнд мундахгүй их байна шүү дээ.

	Дулмаа — Одоо чиний энэ гар, олон хүний аминд орж хөөрхий тэднийг үхлээс булааж, хагацал зовлонгоос аварч байна. Би энэ гарт их хайртай.

	Дорлиг — Чи минь намайгаа хэтрүүлж бодох юм, Дулмаа минь. Би харин чамайгаа яавал таарах вэ? Одоо чи минь гал дэлбэрсэн шугамын цаана байх юм гэхэд гангаар, хувингаар өдөр шөнөгүй, нойр хоолгүй ус зөөж заавал унтраагаад, чам дээрээ заавал очно гэж би боддог. Чамайг надаас салгах тийм хүч энэ дэлхийд байхгүй...

	Дулмаа — За тэр яах вэ, цайгаа ууя (тагт дээрх ширээндээ сууж цай аягалав) Одоо чи явахгүй биз!

	Дорлиг — Явахгүй ээ. Би чинийхээ дэргэдээс хаашаа ч, хэзээ ч явахгүй. Харин... (гээд Дулмаагийнхаа толгойг үнсэнэ) Хоёр биедээ хязгааргүй хайртай хоёр залуу далайн эрэг дээр сууж байгаад эрэгтэй нь: «Чи одыг юун их харах юм бэ? Би чамд авч өгч чадахгүй шүү дээ. Сэтгэлийг минь л зовоохын нэмэр» гэсэн юм гэнэ билээ...

	Дулмаа— Тэр од шиг чи минь дандаа надтайгаа хамт байвал тэр одыг аваад өгснөөс ялгаагүй.

	Дорлиг — Чи бид хоёрын хайрын сэтгэл хэзээ ч хагацахгүй юм. Тийм биз?

	Дулмаа — (өөдөөс нь харж зогсоод толгойгоо дохиж). Тийм. 

	Дорлиг — Харин би нөгөөдрөөс хөдөө явна.

	Дулмаа — Хаашаа?

	Дорлиг — Баруун аймагт байгуулагдаж байгаа мэс заслын эмнэлэгт таван сар ажиллаад ирнэ.

	Дулмаа — Намайг аваад явахгүй юм уу? Уул нь хоёулаа явбал зүгээр сэн.

	Дорлиг — Тавхан сарын төлөө гэр орноороо нүүлтэй нь биш дээ. Цалингийн минь хагасыг эндээс аваад л сууж бай. Би чамаасаа холдож явах бас хэцүү байна. Яая гэх вэ, ажил!

	Дулмаа — Би ч бүр уйдаж үхнэ.

	Дорлиг — Дулмаа минь, чи ер нь сургуулиас гардаггүй байсан юм.

	Дулмаа — За яршиг. Толгой өвдөөд бүр болохоо байсан юм чинь. Тэр байтугай одоо юм оёх гэхээр толгой өвдөөд нүд хатгуулаад байдаг болчихсон байна билээ. Өвчтэй биеэ тэгж тарчлааж байхаа ч больё.

	Дорлиг — За тэгвэл, сайхан сонин ном уншаад л ирэх дээр минь ярьж өгөөрэй. Тэгвэл өдөр түргэн өнгөрнө шүү дээ. 

	Дулмаа — Эш, ном унших гэнэ. Толгой түрүүнийхээ өвчнийг намдааж байж л болъё. 

	Дорлиг — За тэг, тэг, чи минь одоо таньдаг айлаараа ч очихгүй гадуур ч явахаа байж дээ. Хувцас хунараа ч бодохгүй...

	Дулмаа — Гоёж хувцаслаад би яах юм бэ. Хэнд сайхан харагдах гэж явах юм бэ! Би хаашаа ч явахгүй, чи минь байна, боллоо. Би ч нэг жаргаж байна. Дулаан гэртээ, юмаар дутагдахгүй чамайгаа бодоод л... Одоо харин би яах вэ таван сар! таван сар гэдэг чинь 150 хоног! Ээ бүү үзэгд.

	Дорлиг — Сайхан юм оё, ном унш...

	(Дулмаа муухай харна) Аа тийм бие чинь муу, толгой өвддөг л дөө... Сайхан цэцгүүд тарь, их ажилтайд цаг амархан явна шүү.

	Дулмаа — Больё доо. Хар шороотой ноцолдох гэж.

	Дорлиг — За тэгвэл Дулмаа минь юу дуртайгаа л хий, унт, амар. Би л чамайг газардуулахгүй юм даг. Долоо хоног бүр утсаар ярина. Дандаа захиа бичнэ. Чи ч бичнэ биз?

	Дулмаа — (инээмсэглэн) Бичнэ, их бичнэ.

	Гэтэл хаалга цохино, Дорлиг гүйж очин нээхэд цаана нь шуугилдан «Сайн! Сайн уу? Хэзээ ирэв? Ор ор!» гэх зэрэг яриа сонстоно. Дулмаа гүйж очоод «Сэржмаа» гэхэд цаадах хүүхэн «Дулмаа» гэж дуу алдацгаана. Тагт дээр гарч ирцгээнэ.

	Сэржмаа — (Дэгжин хувцастай сайхан авгай аж). Ёох, яасан сайхан агаар вэ?

	Дорлиг — Хөдөөгийнхөөс сайхан байна гэж үү?

	Сэржмаа — Дорлиг байгаа болохоор тэгж санагдаж байгаа юм уу? Их л сайхан байна.

	Осор — Сэржмаа, та хоёрыг ийм юм яривал би уурлана шүү.

	Сэржмаа — Чи уурлах ёсгүй. Дорлиг бид хоёр чинь багын найз нар. За Дулмаа та хоёр мөн л жаргасан, сайхан хэвээрээ. Зүйтэй. Та хоёр одоо сайхан байртай, цалин ихтэй, дутагдаж гачигдах юм байхгүй. Багадаа их зовсон... Дулмаа жаргах цаг болсон. Одоо ганц эхийгээ авчирмаар юм даа.

	Дорлиг — (Дулмааг элгэндээ тэвэрч) Авчрах санаатай, эжий маань хотын чигт амжихгүй гээд огт хавьтуулахгүй юм даа.

	Дулмаа — Эжий ирэхгүй юм аа. За, Сэржмаа цай уу. Чи ч улам гялалзаад л...

	Осор — Сая бид хоёр Жамцынд дайралдаад, би ч бүр гайхлаа. Улам залуу болчихсон байна шүү дээ. Хаана буусан бил ээ дээ?

	Сэржмаа — Эгчийнд, баруун хороонд. Одоо ажилдаа яаж явдаг юм билээ. Их хол шүү.

	Дорлиг — Бүр хотод суухаар ирсэн үү? Цэвэг яасан бэ?

	Сэржмаа — Би алдсан. Огт таарахгүй хүнтэй суусан юм байжээ.

	Дорлиг — Ээ харла аа, муу юм болж дээ.

	Осор — Уул нь сайн хүн юм шүү...

	Сэржмаа — Дэргэд нь үргэлж, байхгүй болохоор сайхан санагддаг юм. Би ч одоо л юмны учрыг ойлгож эхэлж байна.

	Дорлиг — Тэгээд хаана ажиллахаар болов?

	Осор — Манай эмнэлэгт, мэс заслын сувилагч.

	Дорлиг — Сайн байна.

	Сэржмаа — Танайхаар оръё гэж бодоод, Осортой дайралдаад хоёулаа ороод ирлээ. Дорлиг маань хэзээ явах гэж байгаа бил ээ?

	Осор — Нээрээ тийм л дээ. Хэзээ явах нь вэ?

	Дорлиг — Нөгөөдрөөс л явах юм уу даа.

	Сэржмаа — Аа... аа, хөдөө удах юм уу?

	Дорлиг — Таван сар болно. 

	Сэржмаа — За тэгвэл би явъя, та хоёр юм хүмээ бэлдэнэ. Ажил их байлгүй яах вэ?

	Осор — Би ч явъя. Үгүй бол юм хийлцэх үү?

	Дорлиг — Хийлцэх юм байхгүй. Харин чи Сэржмааг л хүргэж өг. 

	Осор — Зөвшөөрөх үү?

	Сэржмаа — Тэгвэл сайн л байна (гээд барьж явсан номоо унагана).

	Дорлиг — (Түүнийг нь авч) Өө! Чи утга зохиол их сонирхдог болжээ. Энэтхэгийн зохиолч Рабиндранат Таагүр... Зүйтэй.

	Сэржмаа — Уншилгүй яах вэ! Чи ч харин унших гэж, уучихдаг хүн байсан шүү дээ.

	Дорлиг — Одоо ч уншина. Дулмаа бид хоёр харин овоо их номтой. Авч уншиж байгаарай, манай Дулмаа номд их харам, гэвч чамд өгнө өө, тийм ээ?

	Дулмаа — Өгөлгүй яах вэ. Ирж байгаарай.

	Дорлиг — Намайг явчихлаар Дулмааг минь эргэж, ирж өнжиж байгаарай даа.

	Сэржмаа — Ажилдаа ороод, учраа олоод авъя. Тэгээд болно. За хөдөө явахаасаа урьд ажил дээгүүрээ орно биз дээ. Тэгэхэд л үдэх ёс гүйцэтгэе. За баяртай.

	Осор — Баяртай (гээд явцгаана).

	Дулмаа хаалгаар харсаар

	Дорлиг — (Эргэж ирээд) Дулмаа минь! Одоо нэг, хоёулаа цайгаа ууя, юм ярья.

	Дулмаа — Үгүй ер, яагаад Цэвэг энэ хоёр салчхаа вэ?

	Дорлиг — Ер өө ер, хүний хэргийг бид яаж мэдэх вэ, Дулмаа... Бид хоёр л магад салахгүй юм даг! Ээ дээ Дулмаа минь, би чамд хэчнээн их хайртай юм бэ. Бид хоёрын сэтгэл хэзээ ч салшгүй. Тийм ээ?

	Дулмаа өөдөөс нь харж толгой дохино, үнсэлцэх гэтэл хаалга цохино. Дорлиг яршигшаасан янзтай явна. Нээж өгтөл бас л Сэржмаа. Номоо сандал дээр тавьчихсаныг нь хэн хэн нь анзаарсангүй байжээ.

	Сэржмаа — Уучлаарай, уучлаарай. Өнөө унагасан номоо би ч мартаж, та нар ч сануулсангүй. Шөнө унших юмгүй чинь бүр болдоггүй юм. 

	Дорлиг — Эш нээрэн, энэ байна. Би алчуурыг чинь авч өгөх гээд энд тавьчхаад мартаж. Осор яасан бэ?

	Сэржмаа — Сая бид хоёрыг гараад явж байтал ажил руу нь аваад явчихлаа. Чухал ажил гарсан юм байх. Өөрөө жижүүртэй ч юм байна л даа. Тэгээд «номыг минь» гэсэн чинь “би аваагүй” гэнэ. Тэгэхээр нь буцаад ороод ирлээ. Дахиад баяртай.

	Дорлиг — Ганцаараа харьж чадах уу? Бид хоёр дөхүүлж өгье.

	Сэржмаа — Хэрэггүй, хэрэггүй. Юмаа төхөөрцгөө, 5 сараар холдох гэж байгаа хоёр хүнд ярих юм ч их байгаа. Хайр сэтгэл гэдэг чинь ертөнцийн нэг чухал. Яагаа вэ, Тургеневийн «Ирэх өдрийн өмнө» гэдэг номын Елена Инсаров хоёрын дурлал. Тийм сайхан амьдралаа орхиод, өвчтэй бие биедээ өмссөн хувцас, сэтгэлдээ агуулсан зоригоос өөр юмгүй Инсаровыг дагаж түүнийгээ үхүүлж, хүний нутагт өнчирч хоцроод бас л түүнийгээ хайрласаар байдаг Еленын сэтгэлээр жишихэд, хайр сэтгэл гэдэг тун чухаг юм аа. Лев Толстойн «Бүтэн сайн өдрийн» Катюша хүүхний дурлалыг ч бодъё л доо...

	Дорлиг — «Бүтэн сайн өдөр»? Лев Толстойд чинь Катюшатай «Бүтэн сайн өдөр» гэсэн зохиол байхгүй, а...аа «Сэхээрэлт» гэж үү?

	Сэржмаа — Тийм, тийм. Би өвчигнөж байна.

	Дорлиг — Та жаахан суухгүй юу? Ярьцгаая.

	Сэржмаа — Үгүй! Би явъя. 

	Дулмаа — Дорлиг дөхүүлээд өг л дөө. 

	Сэржмаа — Үгүй! Хэрэггүй, би танай гаднаас автобусанд суугаад 3 дахь буудал дээр буухаар, манай гэр дэргэд нь.

	Дорлиг — За тэгвэл яах вэ. Баяртай!

	Сэржмаа явлаа. 

	Дулмаа — Ухаантай, их юм уншсан хүүхэн шүү.

	Дорлиг — Одоо л овоо болж дээ. Түүнээс биш сургуульд байхдаа юу ч уншдаггүй, дандаа л сул гардаг, тэгээд төгсгөлгүй гарчихсан юм шүү дээ.

	Дулмаа — Над шиг л юм биз дээ.

	Дорлиг — Чи ч дандаа онц, сайн байдаг байсан биш үү? 

	Дулмаа — Тийм ээ. Одоо бол яадаг ч үгүй! Хөөгдөх байсан. 

	Дорлиг — Гайгүй хэд шаруулаад толгой чинь зүгээр болно. Чи заавал эмчид очоорой. Миний ганцхан хайртай Дулмаа минь! Тийм ээ?

	Дулмаа өөдөөс нь харж толгой дохино. Дорлиг үнсэнэ.

	— Хаанаас даа. Чи өөрийгөө юунд ингэж дор барьж боддог юм бэ дээ. Чи минь ч их сэргэлэн хүүхэн шүү. Өөрөө өөртөө өндөр шаардлагатай баймаар юм.

	Дулмаа — За яршиг даа. Тархи толгой өвдөөд бие муу байхыг ойлгодоггүй юм уу даа.

	Дорлиг — Ойлгож байна, Дулмаа минь, намайг хөдөө явах дээр чи ганцаараа гэртээ битгий уйдаад суугаарай. Гадаа салхинд гарч бай. Таньдаг нөхдийнхөө гэрээр айлчилж бай, кино, жүжиг, үзэсгэлэн үзэж бай. Сэржмаа одоо ирлээ. Түүнтэй хамт юманд явж байхгүй юу. Сонин сайхан ном хэвлэл унш. Юманд яваад л, юм хийгээд л, зүгээр дэмий суухгүй бол бие хөнгөн шингэн, цаг ч амархан өнгөрдөг юм шүү дээ. Миний ганцхан хайртай Дулмаа минь өвгөнийхөө үгэнд орно. Тийм ээ!

	Дулмаа толгой дохино. Дорлиг үнсэнэ.

	 

	Хөшиг

	
ХОЁРДУГААР ҮЗЭГДЭЛ

	Нэг жилийн дараа, мэс заслын больницын эмч нарын өрөө. Больницын дарга Жамц юм бичиж сууна. Эмч Сүрэн орж ирнэ.

	 

	Жамц — Дорлигийн мэс засал дуусаж байна уу?

	Сүрэн — Дуусаагүй байна.

	Жамц — Яагаад удаад байгаа юм бол?

	Сүрэн — Цус нэмж хийж байна. Өвчтөн хүндхэн байна.

	Сувилагч орж ирнэ.

	Сувилагч — Дарга аа, гадаа үүдэн дээр Лхамжав гэдэг авгай ирээд байна. Дорлиг эмчтэй уулзах юм гэнэ. Дорлиг эмчтэй өчигдөр болзсон, өнөөдөр өдөр хэрд ир гэсэн гээд зогсоод байна. Дорлиг эмч ажилтай байна. Та түр хүлээж бай гэсэн чинь даргадаа хэлээд аль, би орох учиртай хүн гээд байх юм аа.

	Жамц — За оруулчих даа..

	Сүрэн гарч явна. Лхамжав орж ирнэ, цагаан халаад, цагаан малгай, хөлдөө даавуу дэгтий давхар өмсжээ.

	Лхамжав — Сайн байна уу, та? Энэ больницын дарга уу?

	Жамц — Сайн, та сайн байна уу? Суу даа.

	Лхамжав — Больницын дарга нь хаа байдаг юм бэ?

	Жамц — Би байна. Та чинь Дорлигтой уулзана гэсэн биш бил үү?

	Лхамжав — Би Дорлигтой уулзах хэрэгтэй. Өчигдөр өөртэй нь уулзаад ярих гэсэн нь хуралтай гээд явчихсан. Өнөөдөр 12 цагт ирээрэй гэсэн юм. Тэгсэн чинь танай сувилагч хүүхэн оруулдаггүй шүү. Эмчийн хажуугаар бас нэг эмч гараад, харин хүлээж бай гэнэ.

	Жамц — Тэр ч аргагүй дээ. Дорлиг өглөө л мэс засалд орсон, одоо болтол гараагүй байна. Тэгээд таныг түр хүлээж байна уу гэсэн байх.

	Лхамжав — Энэ учрыг нь хаанаас гаргаж надад хэлэх вэ дээ. Анхан Дорлиг эмч байхгүй гэнэ. Би, тэгэх дээр нь “байлгүй яах вэ. Намайг өөрөө 12 цагт ир гэсэн юм” гэлээ. Тэгсэн чинь “Дорлиг эмч ажилтай, завгүй, та хүлээвэл хүлээ л дээ” гэнэ. “Би тэгвэл чадахгүй орон нутгаас ирсэн хөгшин настай хүнийг ийм удаан хүлээлгэж яаж болдог юм бэ. Би танай дарга дээр орно, оруулаад аль” гэсэн юм.

	Жамц — За та эндээ хүлээж бай. Дорлигийн ажил дуусаагүй байна.

	Лхамжав — Би их яарч яваа хүн юм сан. Уддаг бол уу?

	Жамц — Хүнд өвчтөнд мэс засал хийж байна. Дуудах аргагүй. Уг нь дуусах болсон юм. Жаахан удаад л байна.

	Лхамжав — Аргагүй, аргагүй би хүлээлгүй яах вэ. Авгай чинь яаруу адгуу гэж жигтэйхэн, тэр сувилагч бүсгүйд уурласан, юу гэж байна?

	Жамц — Онц ч юм хэлээгүй. “Би орох хэрэгтэй хүн гээд байна” гэсэн байх аа.

	Лхамжав — Энүүгээр зогсохгүй. Би зөндөө хараал ерөөл цувуулж гарсан. Хөөрхий намайг бодоод бас танд хэлсэнгүй.

	Жамц — Аль аймгаас яваа вэ?

	Лхамжав — Сүхбаатараас. Манай их жанжныг нэр магтаж хэлэхэд ч бардан байдаг юм.

	Жамц — За тэгээд хотод сонин байна уу?

	Лхамжав — Сайхан, сайхан, олон цагаан байшингууд ярайтал цайраад л мөн ч гоё болж байна. Манай хот мөн их лут болжээ. Миний багад ямар байсан гэж санана. Хэдэн хар гэр дундаа өндөр хог овоолчихсон, хог дээр гараад зогсоход хамаг хот харагдана. Улаан торгон дээр цагаан сувд хадсан гэзгээ хоёр тийш нь хагалж цавуугаар наагаад л дээгүүр нь боож гоёод л өндөр хог дээрээ гарч зогсоно шүү дээ. Мөн хэцүү байжээ. Одоо тэгэхэд ямар байна. Тийм ажилгүй хүн нэг ч алга. Цөм ажил, сургууль болоод л, яарч сандраад л, машин тэргээр, автобусаар явцгааж, үгүй бол хурдан түргэн, шалав гулав гээд л өндөр өндөр байшингийн дэргэдүүр алхаж байх юм. Өндөр байшин харахад сайхан сүртэй л байх юм, гэсэн ч алсын бараа харагдахгүй бүгчимдээд байх нь хэцүү л юм. 

	Ээ, манай тал нутаг гэдэг үү? Арван тавны сар шиг мэлтийсэн цэлгэр тал, олон мянган мал сүрэг налайтал бэлчээд л мөн ч сайхан даа. Ёстой нэг цээж дүүрэн амьсгалж, уушги зүрх тэнийх шиг болдог юм. Манай хөдөө гэдэг чинь танай хотын алба, сургуулиас дутахгүй их ажилтай, ер нь хамаг их ажлын газар чинь хөдөө юм шүү. Өглөө үүрээр босоод л үнээ малаа саагаад л, сүү цөцгийгөө тушааж, унгас ноосоо аваад л идээ цагаагаа тавина. Малаа хариулна. За цас шуурга, бороо салхи болбол хэдэн малынхаа захад л байна шүү дээ. Мал гэдэг чинь ундарч барагддаггүй уурхай, өглөө саагаад л явуулчихад орой хэвээрээ, орой саачихад өглөө бас л саана. Дэлэнт мал дээшээ, ууттай юм уруугаа гэдэг мөн үнэн үг шүү.

	Малын буян маш их юм аа. За, би ч одоо тал нутгаа, хэдэн малаа яриад ойчлоо. Хөдөө ч их сайхан, хот ч тун гоё болж байна. Манай энэ нийслэл Улаанбаатар хот хачин саруулхан, цэвэрхэн, ариухан орон юм. Энэ сайхан хотын минь чимэг танай больниц юм. Намайг л хар л даа. Би ч больницын даргаас дутахгүй хувцаслаа биз дээ. Энэ халаад малгай, гутлын дэгтийг хүртэл манай ажлын авгайчууд, манай өвгөн үзвэл юу гэх бол. Намайг доктор болж гэнэ дээ. Танай энд мөн цэвэрхэн ээ дээ. Аргагүй юм аа. Би хүүгээсээ зөндөө дуулсан. Хүү минь бас их магтана.

	 

	Гаднаас Дорлиг орж ирнэ.

	Дорлиг — За сайн байна уу Лхамжав гуай?

	Лхамжав — Сайн, сайн.

	Дорлиг — Намайг их хүлээв үү?

	Лхамжав — Гайгүй, би танай даргатай хууч хөөрөөд л сууж байна.

	Жамц — За, мэс засал чинь ямар болов оо?

	Дорлиг — Зүгээрээ, гайгүй. Өвчтөн хүндхэн байна. Байсхийгээд л хүчилтөрөгч амьсгалуулж цус ч хийлээ. Баахан удчихлаа даа.

	Жамц — Харин тийм, би зовоод л байлаа.

	Дорлиг — Одоо гайгүй болов уу даа.

	Жамц гарна.

	Дорлиг — За, Лхамжав гуай юу байна. Тавтай сайхан хаваржиж байна уу?

	Лхамжав — Сайн хүү минь. Өнгөрсөн намар өвс баахан хадаж авсан чинь голд орж байна даа. Малдаа өгөх хүрэлцээтэй өвстэй болохоор л би ч бүр маадайгаад санаа зовохгүй байна.

	Дорлиг — За, Нямдорж ямар байна?

	Лхамжав — Сайн байна. Одоо овоо мариалж байна. Хүүхээ доктор! миний хүүд элэгний бэтэг өвчний хагалбар хийсэн гэсэн бил үү?

	Дорлиг — Тийм ээ.

	Лхамжав — Бэтэг гэж одоо юу байх юм бэ? Урьд хүн их санах дээр бэтэг болдог гэдэг юм сан. Тэр үнэн болов уу? Миний хүү тэгж хүн санах учиргүй дээ.

	Дорлиг — Элгэнд нь өвчилсөн уйланхай авсан. Нохой, муур мэтийн амьтнаас бэтэг халдана. Хүний элэг дотор бэтгийн хорхой, түүний үртэй уйланхай тогтдог юм.

	Лхамжав — Хүн их санаснаас бэтэгтэй болдог гэдэг худал юм шив дээ.

	Дорлиг — Худлаа. Тийм ёс байхгүй.

	Лхамжав — Хүүгийн биеэр нэг юм туурсан байсан, одоо алга болжээ.

	Дорлиг — Тэгнэ, аргагүй. Мэс заслаар эмчилж эдгээсэн болохоор одоо зүгээр болсон.

	Лхамжав — Хүү минь одоо л олон жил хатсан өвчнөөсөө салж амарлаа. Их сайхан боллоо. Хотод ирсний хэрэг ч их бүтлээ дээ. Хүүхээ, үе үе сандраад л, гэдэс нь дүүрээд л, бөөлжөөд л, биеэр нь юм туураад ирэх дээр миний айна гэдэг үү, түрүүлээд л үхчихье гэж боддог сон. За доктор гуай их баярлалаа. Би танд одоо их баярласнаа хэлэх гэж бодсон хүн дээ.

	Дорлиг — Зүгээр зүгээр Лхамжав гуай.

	Лхамжав — Хоол унданд нь хорио байна уу, одоо?

	Дорлиг — Байхгүй, хоол сайн идүүл, шим тэжээлтэй зүйл, ногоо жимс цагаан идээ ихээхэн хэрэглэж байвал тэнхээ тамирт нь сайн даа. Танай тэнд ногоо тарьдаг бил үү?

	Лхамжав — Хүнсний ногоо тарьдаг болсон. Жимс л ховор, гэхдээ сумын хоршоонд алим жимс зөндөө байдаг юм аа. Тийм тийм тэжээлийн хоол ундыг нь өгч байя. За баяртай. Их баярлалаа.

	Дорлиг — Зүгээр, зүгээр баяртай.

	Лхамжав явна. Жамц, Сэржмаа ирнэ.

	Жамц — Дорлиг! Яамны боловсон хүчнээс Говь-Алтайн больницод мэс заслын сувилагч өг гэж байна.

	Дорлиг — Тэр ч аргагүй дээ.

	Жамц — Сэржмаагаа явуулдаг юм бил үү гэж би бодож байна.

	Дорлиг — Юу Сэржмааг уу?

	Жамц — Дадлагатай, сайн сувилагч гээд байгаа юм шүү дээ.

	Дорлиг — Жавзаныг явуулъя л даа.

	Жамц — Жавзан ч энэ жил сургуульд орох хүн шүү дээ. Бид зөвшөөрчихсөн. Одоо буцалтай биш. Өөрөө бэлтгээд л байгаа юм.

	Сэржмаа — Би ч гэсэн дээ, сургуульд орвол зүгээр л юм сан.

	Жамц — Чи ч орсон шүү дээ. Төгсөөгүй л болохоос биш.

	Сэржмаа — Би ч яах вэ дээ. Амьдрал болж өгөөгүй юм. Сургуулиас гарч хуучин ажлаа хийх хэрэгтэй болоод л гарч дахин ажилд орсон юм даг.

	Жамц — Намайг бодоход өөр арга алга, та нар ярилц даа (Гарч явна).

	Гаднаас Дулмаа орж ирлээ. Гартаа халуун сав, боодолтой юм барьжээ.

	Дулмаа — Сайн байна уу, Сэржмаа.

	Сэржмаа — Өвгөн чинь хөдөөд хөөгдөөд хариугүй.

	Дулмаа — Чи минь саяхан ирсэн шүү дээ. Нэг жил л болж байна уу даа.

	Сэржмаа — Харин тийм.

	Дулмаа — Дорлиг л зохих хүмүүстэй ярихгүй юу. Дандаа хөдөө явж байх гэж яаж болдог юм бэ? Бусад нь яасан юм бэ? Эш, би авч ирсэн юмаа өгөхөө мартчихаж. Ийм л болсон амьтан шүү. Дорлиг минь цайгаа уу. Мэс заслаа дуусагчаа юу. (Халуун савтай цай боодолтой юмнаасаа, хар вааданд боосон савтай хуушуур өгнө).

	Дорлиг — Дууслаа, Энэ ваадан нь пад хар шүү. Угаахад яадаг юм бэ?

	Дулмаа — Бие өвдөөд байх юм даа, Дорлиг минь.

	Дорлиг — За, за ав ав. Далд хий. Чи юунд больницоор ингэж над хоол зөөгөөд байдаг юм бэ дээ. Хүн муу хэлэх үгүй юү. Энд чинь гаднын хүн хамаагүй оруулдаггүй юм.

	Дулмаа — Чи л намайг гаднын хүн гэхээс биш танай сувилагч нар намайг өөрийнхөө хүн шиг л байдаг юм шүү.

	Дорлиг — Дулмаа минь, за за харь даа одоо.

	Дулмаа — Чи орой хэдийд харих бол?

	Дорлиг — Харьдагтаа л харина. Эртхэн очно.

	Дулмаа — За за, чи Сэржмаагаа цааш нь ярь л даа. Битгий явуул. Сэржмаа манайхаар очоорой хө.

	Сэржмаа — Хөдөө явчихгүй бол очно.

	Дулмаа — Баяртай 

	(Дулмаа гарч явна).

	Дорлиг — За Сэржмаа хуушуураас ид. Халуун цай уу?

	Сэржмаа — (Хэдэн хуушуур амтархан идээд) Үгүй ер, юу болдог бол? Явбал одоо яана даа мэдэхгүй.

	(Дорлиг дуугарсангүй).

	Сэржмаа — За боллоо. Би цадлаа. Их баярлалаа (Амаа арчиж тольдоно).

	Дорлиг — Чи ид л дээ. Нэрэлхэх юу байх вэ.

	Сэржмаа — Нэрэлхсэн ч юм алга. Би энэ гоньд гэдэг ногоонд чинь дургүй юм. Нарийн хоолны тухай чиний бэлэглэсэн өнөө номыг үзсэн, их сонин юм. Би тэр номд бичсэнээр ромаштекс хийж үзлээ. Өнөөдөр эртхэн харьж чадвал бифштекс хийх санаа байна. Чи очиж идэхгүй юу?

	Дорлиг — Өнөөдөр чадахгүй л болов уу даа!

	Сэржмаа — Яагаад?

	Дорлиг — Үгүй, ер нь танай гэрээр олон явахаасаа зовдог боллоо шүү. Зарим хүн чи бид хоёрын тухай ярилцдаг болсон шиг байна.

	Сэржмаа — Чи тэгээд айж байгаа юм уу?

	Дорлиг — Айх ч юу байх вэ дээ!

	Сэржмаа — Айхгүй ч гэсэн аягүй байна уу? Одоо тэгээд яах болж байна? Гэвч би мөд яваад өгнө дөө.

	Гаднаас Жамц орж ирнэ. 

	Жамц — Эрхмүүдийн ярианд саад болчхов уу даа. Уучлаарай. Миний утас ярьж болохгүй болжээ. Өнөөдөр авгай маань ирнэ. Буудлын газартай ярих хэрэг байна.

	Сэржмаа — Түүний төлөө буудалтай ярьдаг нь ч юу бил ээ?

	Жамц — Галт тэрэгний ирдэг цагийг мэдэх үгүй юу (Жамц номерыг эргүүлж залгана).

	Сэржмаа — Яах нь вэ?

	Жамц — Тосохгүй юу.

	Сэржмаа — Тосно? (хөхрөн). Та чинь авгайгаасаа долоо хоног ч холдож чадахгүй хүн үү? Үгүй ер, үүнээс удаан явбал яах бол (гарч явна).

	Жамц — (Утсаар) Юу гэнэ ээ? Ирчихсэн! Хэдийд тэр вэ? Та нар 3-аас нааш ирэхгүй, чухам хэдийд байхыг нь асуугаарай гээд л байсан биш бил үү. За одоо өнгөрчээ. (Жамц дахин номер эргүүлж гэртээ залгуулна). 

	Жамц — За сайн явж ирэв үү, Дэжид минь? Бид сайн. Хүү сайн. Би тосох гэсэн чинь харин чи түрүүлээд ирчихжээ. Ээ тийм үү. Тэрэг цаг хожиж явсан. Мөн, мөн за тэгээд ядрав уу? Бие чинь зүгээр явсан биз? За би утсаар яриад байх юу байх вэ. Би одоо очъё. Чиний дуртай хоолыг хийсэн. Би одоохон очиж чамайг хооллоё. Юу гэнэ ээ? Хэрэггүй? Яагаа вэ? Ажилдаа очно. Яаралтай ажил байна. За баяртай, тийм тавд харья.

	Үгүй энэ галт тэрэгний буудлын хүмүүс гэдэг хэдэн цагт галт тэрэг ирэхээ мэдэхгүй юм. Би Дэжидээ тосох гэсэн чинь хожимдсон байна шүү дээ.

	Дорлиг — Та хоёр ч мөн арван наймт шиг байна.

	Жамц — Тэгэлгүй яах вэ. Өөр ямар байх вэ?

	Дорлиг — Хүн удах тусам уйддаг, мал удах тусам ижилсдэг гэдэг үг бий шүү дээ.

	Жамц — Энэ үгийг ч би зөвшөөрөхгүй!

	Дорлиг — Энэ ч би хэлж байгаа юм биш. Ардын цэцэн үг дээ.

	Жамц — Тийм, ардын үгнээс бид өөрсдөдөө тохирох аль хэрэгтэйгээ авах ёстой гэдэг биз. Тэгээд энэ үг ч ардынх биш, хаад ноёдоос ч гарсан байж мэднэ шүү дээ. Одоо үеийн хэв заншилд таарахгүй.

	Дорлиг — Юу нь таарахгүй байх юм бэ! Хүн тийм байвал яах юм бэ?

	Жамц — Хүн тэгээд малаас дор юм уу? Харин ардын үгэнд өсөх насанд эр эм хоёр, өтлөх насанд эцэг эх хоёр гэсэн цэцэн үг бий. Чи энэ талаар надтай ярих санаатай бол дараа нэг тавтай ярилцъя. Сэржмааг явуулахгүй гэж чи боловсон хүчинтэй ярьсан уу?

	Дорлиг — Тийм!

	Жамц — За Сэржмаа яахаар болов.

	Дорлиг — Сэржмааг явуулахад тун хэцүү байна даа.

	Жамц — Яагаад тэр бил ээ?

	Дорлиг — Өнөөдөр Нямаатай хэчнээн мунгинав. Буруу юм авч өгөөд л байх юм. 

	Сэржмаа чинь миний баруун гар шүү дээ. Сэржмаа явчих дээр би яаж хүнд мэс засал хийх вэ?

	Жамц — За Дорлиг минь, Сэржмаагүйгээр зөвхөн мэс засал хийж чадахгүй болсон бол ч бас яах вэ дээ!

	Дорлиг — Юу гэнэ ээ!? 

	Сэржмаа орж ирнэ.

	Сэржмаа — Дарга аа, намайг яах гэж байна?

	Жамц — Шинэ больницод дадлага туршлагатай мэс заслын сувилагч хэрэгтэй гэсэн болохоор манайд танаас өөр хүн алга.

	Дорлиг — Жавзан яагаа вэ?

	Жамц — Бид цөмөөрөө хэлэлцээд Жавзаныг их сургуульд оруулахыг зөвшөөрсөн шүү дээ. Тэр хүн чинь гэрээрээ сургуулилж байгаад нэгдүгээр курсээ давчихлаа. Одоо 2 дугаар курс, сургуульд оролгүй болохгүй шүү дээ.

	Дорлиг — Жавзан сургуульд орох, Сэржмаа хөдөө явах... нөгөө цээжний хөндийн мэс заслын шинэ аргаа яаж дуусгах вэ?

	Жамц — Сэржмаагийн оронд өөр хүн өгнө биз. Түүнийг сургаад л авахгүй юу.

	Дорлиг — Өөр хүн, сургаад л... тэр чинь тийм амархан юм уу?

	Жамц — Манайд сувилагч байхгүй. Сэржмааг явуулъя гэсэн, чамайг татгалзаад байна гэж хэлэх үү дээ.

	Дорлиг — Хэл, хэл, миний саналыг л авч байгаа юм бол би татгалзаж байна. 

	Жамц гарч явна.

	Сэржмаа — Дорлиг минь ээ! Би явах л байсан юм.

	Дорлиг — Чи өөрөө гуйсан юм биш биз дээ.

	Сэржмаа — Би гуйгаагүй юм аа, гэсэн ч явбал бараг дээр юм шиг.

	Дорлиг — Яагаад!?

	Сэржмаа — Би уг нь хөдөө холхон явбал чамайг зовоохгүй, өөрөө ч зовохгүй амрах болов уу гэж бодож байна. Чи бид хоёрын харилцаа хэтэрвэл тун тусгүй болж мэднэ. Сайхан таньдаг хэвээрээ явбал дээр биз дээ. Ингэхээр би хөдөө явах нь зүйтэй байна.

	Дорлиг — Чи минь ийм ухаантай. Би чамайг явуулж чадахгүй. Хоёулаа тухтай ярилцъя. Энд ийм юм ярьдаг газар биш. Хөдөө явах тухай бол одоо өнгөрсөн хэрэг ээ. Нэгэнт Жамц юм хэлээгүй гарсан хойно тэр зөвшөөрсөн. 

	Сэржмаа — Чи намайг нээрээ явуулахгүй гэж бодож байна уу? Аль зүгээр ингэж байна уу?

	Дорлиг — Ямар ч гэсэн хоёулаа хамт л байх нь...

	Сэржмаа — Намайг үлдлээ гэхэд чи харин дургүй байна уу даа?

	Дорлиг — Хаанаас даа. Гэсэн ч би ер нь юү болж байгаагаа өөрөө мэдэхээ больжээ. Гэртээ харьсан ч харьсан болохгүй, танайд очсон ч очсон болохгүй, тух алдаад дандаа ядраад байдаг болжээ.

	Сэржмаа — Түргэн шийд. Чи өнөөдөр манайхаар очихгүй гэсэн бил үү! Би, сайхан хоол хийе. Ганц хоёр зуун грамм ч байж магадгүй.

	Дорлиг — Тэр зуун граммыг чинь би ер чадахгүй юм. Хэдийн бас танайд жаахан уучихсан чинь маргааш нь ердөө ажил хийж чадахгүй. Мэс засалд орсон хойно гар чичрээд болдоггүй шүү.

	Сэржмаа — Нээрэн тийм дээ. Болохгүй. За тэгээд өөрөө л түргэн шийд! (Уйлах шахам болж). Би чамайгаа санадаг болж, би чамайгаа үгүйлдэг болж... (гээд гарч явна).

	Дорлиг — Нээрэн шийдэх хэрэгтэй.

	Цаг 3 цохино. Дорлиг юм бичсээр сууна. Сувилагч Цэндмаа орж ирээд эмүүдээ авна.

	Цэндмаа — Саяын өвчтөний тухай, надад хэлээд байгаарай.

	Дорлиг — Хөдөлгөж л тун болохгүй. Ус битгий өгөөрэй. 

	Цэндмаа — За, за (гээд гарна).

	Сэржмаа ирнэ.

	Дорлиг — Явах нь уу? 

	Сэржмаа — Явна, чи?

	Дорлиг — Би арай болоогүй. Хариад ч яах юм билээ. Болиод ч яах юм бил ээ? (хэсэг дуугүй байсны дараа) Амьдрал гэдэг яасан ээдрээтэй юм бэ! Цэвэгээс өмнө би чамд хайртай байсан юм шүү. Тэгэхэд чи над шиг ноорхой юмыг харахааргүй, олноороо хүрээлэгдэж явсан цаг. Одоо ч гэсэн дээ. Би очихгүй юм гэхэд чи уйдахгүй, бас олон хүн байна.

	Сэржмаа — Чи намайг гомдоосон гээд л байна уу? Ер нь би хөдөө явдаг байж.

	Дорлиг — Чамайг явахаар би яах байсан бэ?

	Сэржмаа — Чи яах вэ? Дулмаатайгаа... Би харин их хэцүүдэх байсан шүү, Дорлиг оо! (уйлах шахна).

	Дорлиг — Нээрэн үү? (гэж энхрийгээр асууна).

	Сэржмаа — Нээрэн, Дорлиг минь, нээрэн, 

	Дорлиг — Энэ нүдийг нь! Оч шиг төөнөөд амар заяа үзүүлэхгүй юм. Дэндүү золбоотой нүд юм (гээд уруулаа хүргэж, толгойг нь элгэндээ тэвэрнэ). За, яв даа, яв.

	Сэржмаа — (Халаадаа тайлаад хаалга тийш очиж) Баяртай! Би явлаа.

	Дорлиг — Тэг дээ, манайд очих уу?

	Сэржмаа — Яаж болох вэ? Очих хүсэл хэчнээн их байвч, боломж даанч алга (гээд гарна).

	Дорлиг — (утас дуугарахаар авч) Байна. Сэржмаа явчихсан (харилцуураа тавьж). Тийм дээ, ядахдаа бид хоёр нэг дор ажилтай юм. Хэлж ирдэггүй, хийсэж ирдэг өвчин гэв гэх шиг, би яагаад ийм болов оо? Дулмаагаас минь ариун, Дулмаагаас минь үнэтэй юм надад байгаагүй! Яаж ч бодоод тэр өнгөрчээ. Хүний хэлэх ч надад хамаагүй. Хайр дурлалыг яах юм бэ л гэнэ биз! Дулмаад яаж хэлэх вэ?

	Гэтэл Дулмаа инээмсэглэсээр хаалгаар гэтэн орж ирнэ.

	— Чи ямар юмаа хийж дахиад ирэв?

	Дулмаа — (Гайхан цочиж). Юу? Чи яагаад уурлаа вэ? Ажил чинь бүтсэнгүй юу?...

	Дорлиг — Зүгээр надад хийх юм байна. 

	Дулмаа — Хий, хий ажлаа хий. Би огт саад болохгүй.

	 

	Xөшиг

	 

	
ГУРАВДУГААР ҮЗЭГДЭЛ

	 

	Дорлигийн гэр, зочдын өрөө. Дулмаа ганцаар, хоолоо бэлтгэж байгаа янзтай өөр нэг хаалгаар орж гарна. Айлын авгай Сосор орж ирнэ.

	 

	Дулмаа — Суу, суу Сосор гуай... (цай идээ тавина). Та дээлээ оёж дуусав уу?

	Сосор— Дууссан. Тэгээд нэг гарч явна.

	Дулмаа — Аятайхан дээл бол оо биз?

	Сосор — Зүгээр, яах вэ. Товч шилбэ нь олигтой болсонгүй. Би ердөө цэвэрхэн хадаж чадахгүй юм. Мурий болчхоод байх юм. Чамайг засаж өгөөч л гэж гуйх санаатай явна.

	Дулмаа — Ээ дээ. Би ч танд гологдох байх даа.

	Сосор — За яршиг хаанаас даа. Чи их цэвэрхэн хаддаг юм байх шив дээ.

	Дулмаа — Голохгүй л бол яах вэ. Би маргааш засаж өгье.

	Сосор — За тэгээрэй, чи өнөө орой юу хийх гэж байна. Кино үзэх үү?

	Дулмаа — Гэрийн ажил гэдэг чинь дороосоо л ундраад байх юм. Тэгээд бас Дорлиг маань гэртээ байна гэж өчигдөр хэлсэн.

	Сосор — Дорлиг гэртээ байна гэсэн гэнэ шүү. Бас их гийгүүлж дээ. Байхгүй тэр хаачих ёстой юм бэ?

	Дулмаа — Хэдэн сар хөдөө яваад ирлээ. Ирснээсээ хойш ойрдоо ажил нь их, гэртээ байж чадахгүй болсон. Өнөөдөр орой явахгүй гэж байсан юм.

	Сосор — Чи ч мөн бурхан гэгч бодь сэтгэлтэй хүн юм даа. Би чамд юу гэж ярилаа!

	Дулмаа — Ямар юм!

	Сосор — Яагаа вэ, Дорлиг Сэржмаа хоёрын тухай.

	Дулмаа — Тэр ч яах вэ дээ, нэг дорын албаны хүмүүс хамт явалгүй яадаг юм бэ гэж та өөрөө ярьж байсан шүү дээ

	Сосор — Тэр ч тийм л дээ. Түүнээс хойш нэлээд юм өөр болсон байх аа. Сэржмаа яагаад танай гэрээр ирэхээ больчихов? Лав л хоёр сар болж байна даг.

	Дулмаа — Би өнөөдөр больниц дээр очсон. Тэгэхэд дайралдсан, байдгаараа байна бил ээ!

	Сосор — Чи юу гэж тэнд оч оо вэ?

	Дулмаа — Дорлигтоо цай аваачиж өгсөн юм.

	Сосор — За харин яршиг байна даа. Эмнэлэгт хэвтэж байгаа хүн шиг гэрээсээ хоол цай зөөлгөж байх гэж!

	Дулмаа — Дорлиг минь даанч хүнд ажилтай юм. Та ямар мэдэхгүй биш. Би гэртээ зүгээр сууж байгаа хүн, энүүхэн хооронд цай аваачаад өгөхөд яах вэ дээ...

	Сосор — Чи Дорлигийг бүр толгой дээрээ гаргаж байна. Өөрөө ирээд цайгаа уухгүй юу. Завсарлага болоход, ажил хийж аж төрж байгаа хүн бүр гэртээ юм уу эсвэл гуанзанд орж заавал юм идэж уух болсон биз дээ?

	Дулмаа — Дорлиг минь даанч хүнтэй адилхан өөрийгөө бодож, цаг баримталж хоол цай идэж ууж чаддаггүй юм. Тэр ажил бол ажил, хичээл бол хичээл, хийж байгаа юман дээрээ улайраад суух дээрээ ямар гэж санана даа.

	Сосор — За за чи тэгээд л цаадхыгаа өөгшүүлээд бай!

	Дулмаа — (Санаа алдаж). Тэгээд ч ойрдоо Дорлигийн маань бие муудаж байх шиг санагдаад байх болсон юм. Биеийн нь бодохгүй бол горьгүй.

	Сосор — За больё. Яршиг чи өнөөдөр Сэржмаатай хаана уулзлаа гэнэ ээ?

	Дулмаа — Дорлигийн өрөөнд.

	Сосор — Өөр хүн байна уу?

	Дулмаа — (Огт юм бодож санасан төлөвгүй) Үгүй байгаагүй.

	Сосор — Хоёулаа байж байна уу?

	Дулмаа — (Биедээ итгэлтэйгээр) Түүнд гайхах юу байсан юм бэ?

	Сосор — Сэржмаа юу хийж байна?

	Дулмаа — Толинд нүүрээ харж байв уу даа...

	Сосор — Үгүй ер, тэр дээ тэр. Ичиж зовохыг мэдэхгүй. Эр нөхрийнхөө дэргэд байгаа юм шиг харин амар юм болох нь шив.

	Дулмаа — Ажил албатай хүн болохоор Сэржмаа цэвэрхэн аятай явалгүй яах вэ дээ. Тэгээд ч Сэржмаа бол дэгжин ганган хүүхэн шүү дээ.

	Сосор — За чи тэр сайхан амьтнаа өмөөрөөд л бай! Чамайг араар чинь тавьж магадгүй л байх. Хүний эрээн дотроо, могойн эрээн гаднаа гэсэн үг бий дээ.

	Дулмаа — (Сосорын үгэнд гайхсан төлөвтэй) Араар тавих гэнэ ээ?

	Сосор — Би өөрөөр юу гэж хэлэх вэ? Сэржмаа та хоёр чинь сүрхий үерхсэн улс байсан шүү дээ. Одоо алив, Сэржмааг чи хүргээд өг гээд л Дорлигийгоо хөөгөөд явуулдаг байсан. Тэр чинь хүргэсээр байгаад л биш болсон. Хүргэлт нь улам удаашраад л байдаг. Заримдаа бүр орой ирдэг болсон шүү дээ. Одоо сүүлдээ Сэржмаа үзэгдэхээ байсан. Дорлиг гэртээ тогтохоо больсон. Хоёулаа л үүгээр түүгээр явж байдаг. Дорлиг тэдний гэрт сууж байдаг болсон гэнэ бил ээ. Больницынхон тэр аяараа ярилцаж байна. Чи олон нийтийн ам яриаг сонсож сур.

	Дулмаа — Би ер нь нөхөр ханьдаа иймэрхүү муу юм санаж чадахгүй. Та ойрдоо яагаад л иймэрхүү жигтэйхэн дэмий яриа яриад л байх бол оо вэ дээ?!

	Сосор — Би дуртайдаа ярьж байгаа юм биш. Үүнийг манай хавийн хүмүүс цөм ярьж байна. Би чамайг сайн сайхан яваасай. Тэр толгой нь эргэж, эндүүрч яваа нөхрөө татаж аваасай гэж санаад хэлж байна. Би цааш нь баттай баримттай юм зөндөө сонссон (гээд ярих гэтэл)

	Дулмаа — Хэрэггүй. Дэмий юм дуулснаас, дуулаагүй нь дээр. Би Дорлигийгоо бат итгэж байна. Миний нөхөр яалаа гэж тийм аягүй юм хийх вэ!

	Сосор — За за, юу ч гэх вэ дээ. Намайг итгэхгүй байгаа бол өөрөөс нь асуу. Хүн байна даа. Үнэн бол буруугаа хүлээнэ биз. Худал бол гадуур ярилцаж байгаа үг хэлийг тас цохиж зогсоохгүй юу? Та хоёрын хэн хэний нэр нүүрт хэрэгтэй биз дээ! (Дулмаа дуугарсангүй). За өөрөө мэд (гарч явна)

	Дулмаа гайхасхийн байтал гаднаас Жамцын эхнэр Дэжид орж ирнэ

	Дулмаа — Ээ Дэжид, гуай сайн явж ирэв үү. За суу!

	Дэжид — Сайн. Чи сайн уу? Танайхан сайн уу?

	Дулмаа — Бид сайн. Хөдөө сонин сайхан юу байна? Дулаан байна уу? Цас ороогүй биз?

	Дэжид — Сайхан. Ёстой л алтан намар болж байна. Намрын шар нар төөнөөд зантай сайхан байна. Би танай ахтай уулзсан. Сайн байна лээ. Захидал явуулсан (Захидал өврөөсөө гаргаж өгнө).

	Дулмаа — Ээ гялай. Алив (Захидлыг задалж үзнэ). За яамай даа. Ах маань ирэх гэнэ. Одоохон очно гэсэн байна. За тэгээд ажил хэрэг чинь бүтэв үү?

	Дэжид — Ажил зүгээр. Санаснаас харин овоо. Таван сумаар орлоо. Баахан улстай уулзлаа.

	Дулмаа — Ах тэгээд юу гэж байна? Бие нь ямар байна?

	Дэжид — Бие нь сайн. Нэгдлийн малын бригадын дарга болсон. Харин ах чинь яах гэж ирэх гэж байгаа юм бол? Чи гадарлаж байна уу?

	Дулмаа — Мэдэхгүй л дээ. Захиа дээр юм бичээгүй л байна.

	Дэжид — Ах чинь надаас л та хоёрыг асуугаад байсан. Нэг л таарамжгүй болсон юм уу гэх шиг үг цухуйлгаж байсан шүү!

	Дулмаа — (Гайхаж, нүд нь том болон). Юу гэнэ ээ? Ах тэгж ярьж байна гэж үү! Юугаа ярьж байгаа юм бэ, тэр чинь? Бид нар байдгаараа л байж байна. Ер нь энэ чинь юу болоод байна вэ? Манай айлын Сосор гуай ойрдоо нэг дэмий юм яриад байх болжээ. Арай тэр булай яриа ахын чихэнд хүрчихдэггүй байгаа даа. Яадаг бил ээ?

	Дэжид — Сосор юу гэж байна?

	Дулмаа — Хэлэхэд ч ичмээр юм. Энэ Сосор л... Дорлиг Сэржмаа хоёрыг сүрхий болсон гэх шиг...

	Дэжид — Чи хэдийн Сэржмаагийнд Дорлигийг байхад очсон уу?

	Дулмаа — Тийм. Тэр юу гэж?

	Дэжид — Чамайг Дорлигийг сураглаж тэдний гэрээр очсон гэнэ гэж хүн ярьж байна лээ.

	Дулмаа — Тэр яах вэ дээ, нэг өдөр Дорлиг ирдэггүй. Би бүр зовоод больницоор нь очсон байхгүй. Нэг сувилагч Сэржмаагийнд очсон байж магадгүй гэнэ. Тэгэхээр нь би тэднийд очсон юм. Тэнд л байна билээ. Би санаа амраад л гэртээ буцаад ирсэн юм.

	Дэжид — Чи ер нь юу ч сэжиглэсэнгүй юү?

	Дулмаа — Ямар юм сэжиглэдэг юм бэ?

	Дэжид — За тэр ч яах вэ. Би бас Дорлиг Сэржмаа хоёрыг зүгээргүй болсон гэж сонссон шүү. Хүмүүс ярилцаж байгаа юм. Чи ер нь энэ тухай Дорлигтойгоо ярилцаж үзсэн үү?

	Дулмаа — Үгүй чиш, юу гэж ярих вэ? Дорлиг маань бүр гайхах байгаа даа. 

	Дэжид — Дамын үг дамжигтай, байдаг юм. Шууд хоорондоо яривал дээр шүү дээ. Чи ч гэсэн өөрийгөө хянаж үз. Чамд өөрт чинь дутагдал байж болно. Намайг санаxад нэг дутагдал чамд лав бий.

	Дулмаа — Юу вэ Дэжид гуай?

	Дэжид — Чи биеэ дэндүү хаяж байх шиг байна.

	Дулмаа — Энэ үү? Үүнийг би, бас өөр улсаас сонссон юм. Манай Дорлиг ч хэлдэг л байсан. Би биеэ бодох гээд ч яах вэ дээ. Дорлигийнхоо төлөө би амьдарч байдаг. Хүний амьтай холбоотой бэрх ажилд өдөр шөнөгүй зүтгэж байхад нь сэтгэл санааг нь аятай байлгавал миний хэрэг бас л бүтэж байгаа гэж боддог юм шүү дээ.

	Дэжид — Чиний хэлэх ч зөв байна. Тэгэхдээ амьдрал ч олон талтай шүү дээ. Чи өөрөө бодож үз л дээ. За би явъя. Жамцтайгаа одоо хүртэл уулзаагүй. Намайг ирэхэд тосох гэсэн нь галт тэрэгний ирэх цагийг мэдэж чадаагүй гэнэ. Утсаар л ярилаа шүү.

	Дулмаа — Тийм. Жамц гуай өчигдөр хүүтэйгээ байшингаа цэвэрлээд л, хоол хийж бэлтгэнэ гэж намайг дуудсан. Би амтыг нь тааруулж өгсөн. 

	Дэжид — Ээ тийм бий. Жамц маань намайг юманд яваад ирэхэд бүр хөл болчихдог юм. За баяртай. Сүүлд хоёулаа тухтай ярилцъя.

	Дулмаа — Тэгье, тэгье. Баяртай. Манайхаар ирж байгаарай.

	Гарч явахад хэсэг зуур болсны дараа гаднаас Дорлиг орж ирнэ. Сугандаа хэдэн ном сонин хайрцагтай шоколад барьжээ. Дулмаа тосож очоод барьж явсан юмыг авч ширээн дээр тавина. 

	Дулмаа — Дорлиг чи шоколад хаанаас ав аа вэ?

	Дорлиг — Сая дэлгүүрээс авлаа (Хувцсаа тайлж өлгөөд гараа угаахаар цааш орно).

	Дулмаа — (Баярласан царайгаар шоколадыг үзээд задлах гэснээ больж хойш нь тавьж ширээн дээр таваг, халбага тавина. Дорлиг сонин уншиж ширээний ард сууна. Дулмаа энэ завсар хоолоо аягалж байна) Чи яагаад оройтов? 

	Дорлиг — Жаахан ажил гараад! 

	Дулмаа — За хоолоо ид дээ. (Дорлиг дургүй байдалтай халбагадаж сууна).

	Дулмаа — Чи яагаад байна. Давс нь бага байна уу?

	Дорлиг — Үгүй, үгүй зүгээр (идэхийг оролдовч чадахгүй болж тавагтай хоолыг түлхэнэ. Нэг хэсэг дуугүй сууна. Дулмаа юм бодсон байдалтай бас л хоолоо идэхийг болино. Хоёулаа бие бие өөдөө хараад баахан дуугүй сууна. Дорлиг босож диван дээр сонин бариад хэвтэнэ. Дулмаа босож дүүрэн тавагтай хоолоо хойш нь тавьж ширээгээ дахин хураав).

	Дулмаа — Чи шоколадаа идэх үү? (Шоколадыг нь барьж ирэв).

	Дорлиг — Үгүй, үгүй

	Дулмаа задлах гэснээ больж хойш нь тавина. Өрөөн дотор жаахан холхиж байснаа нэг оёх юм авчирч оёж сууна. Жаахан байзнаад Дорлигийн дэргэд ирж

	Дулмаа — Дорлиг оо, энэ ямар болж байна? (гэж оёж байгаа зүйлээ үзүүлнэ)

	Дорлиг — Зүгээр, зүгээр.

	Дулмаа — Энэ цэцгий нь ямар өнгөөр оёвол дээр вэ? 

	Дорлиг — Харин л дээ, өөрөө мэдэхгүй юү?

	Дулмаа — Чи сайн мэддэг шүү дээ. Хэлээд аль л даа!

	Дорлиг — Би мэдэхгүй байна.

	Дулмаа — Шар, улбар шар хоёроор оёх уу? Аль цайвар дээр үү? 

	Дорлиг дуугарсангүй, Дулмаа бас жаахан сууснаа 

	Дулмаа— Дорлиг! Өнөөдөр ахаас захидал иржээ. Би чамд үзүүлэх гэснээ мартчихжээ (Захидлыг өгнө).

	Дорлиг — (Уншиж үзээд) Ах орж ирэх нь ээ?

	Дулмаа — Харин тийм. Уг нь ирмээргүй байсан шүү дээ. 

	Дорлиг — Ирэх л хэрэг гарч дээ!

	(Дулмаа санаа алдана) 

	Дорлиг — Энэ захидлыг хэн авчрав?

	Дулмаа — Дэжид гуайгаар ирсэн юм.

	Дорлиг — Өөрөө авчрав уу?

	Дулмаа — Тийм ээ! Сая чамайг ирэхээс өмнөхөн манайхаас гарсан.

	Дорлиг — Дэжид юу ярьж байна?

	Дулмаа — Хөдөө сайн явсан гэнэ. Хэдэн сумаар орсон. Баахан хүнтэй уулзсан, ажил нь бүтэмжтэй болсон юм байх.

	Дорлиг — Дэжид, ахтай уулзаа юу?

	Дулмаа — Уулзаж гэнэ. 

	Дорлиг — Тэгээд юу ярьж байна?

	Дулмаа — Их л янзын юм ярьж байна бил ээ.

	Дорлиг — Юу? Янзын гэнэ ээ?

	Дулмаа — Тийм. Би ч ойрдоо чиний тухай их л сонин хачин юм дуулдаг боллоо. 

	Дорлиг — Юу гэж?

	Дулмаа — Би ч чамд ярихаас зовоод байна. Дэмий юм.

	Дорлиг — Дэмий юмыг юуг нь ярих гээ вэ?

	Дулмаа — Би ч ярих гэсэн юм биш. Сосор, Дэжид эд нар л чамтай ярьсан нь дээр гээд байгаа юм. Энэ ахын одоо ирэх болсон нь тэр яриатай холбоотой бололтой. Тэгээд би ч бас одоо хоёулаа яривал л дээр юм уу гэж бодож байна.

	Дорлиг — Хийх ажил байхгүй юмнууд, хов л ярьж байхаас биш яах вэ дээ! (гээд Дорлиг буруу харж хэвтэнэ).

	Дулмаа — Сэржмаа та хоёрыг ярьж байна гэнэ. 

	Дорлиг — Хэн?

	Дулмаа — Хүмүүс.

	(Дорлиг эргэж нэг харснаа дахин буруу харж хэвтэнэ.)

	Дулмаа — Дорлиг минь, энэ яриаг би ч хувьдаа үнэмшээгүй л дээ. Зүгээр улс ярилдах нь эвгүй юм. Надад Сосор хэд хэд хэлсэн юм. Би хайхраагүй, өнөөдөр бас ярилаа. Дэжид орж ирээд ахыг бид хоёрын тухай асууж байсан. Нэг л эв найрамдалгүй болсон юм уу даа гэх шиг юм цухуйлгаж байна гэнэ. Миний зовсон гэдэг чинь, энэ балай яриа ахын чихэнд хүрчихдэггүй байгаа гэхээс нүүрээс гал гарах шиг боллоо. Дэжид ч бас «би тиймэрхүү юм сонссон» гэж байна. Би хэдийн чамайг ирэхгүй болохоор Сэржмаагийнд нэг очоогүй юу? Түүнийг хүртэл бас асууж байх юм.

	Дорлиг — Чи одоо тэгээд яая гэж байна?

	Дулмаа — Яах вэ дээ. Энэ нэг үг яриаг л зогсоох хэрэгтэй. Нэг хүн биш, үүнийг олон хүн ярьж байна. Ах хүртэл тэр холоос дуулсан бололтой. Чамайг чухам яаж явах дээр иймэрхүү муухай үг хэлэнд орчхов доо гэж бас гайхаж байна (Дорлиг дуугарсангүй. Дулмаа баахан хүлээв.) Дорлиг минь чи намайг уучлаарай. Дөнгөж ажлаасаа ирэх дээр нь эвгүй муухай юм ярилаа. Би дуугүй байхын аргагүй болсон шиг л надад санагдсан шүү. Би чамайг Сэржмаатай хардаж байгаа юм биш. Чамд итгэсэн итгэлээ би хаанаас алдах вэ. Нөхөртөө итгэхгүй бол өөр хэнийг итгэх вэ дээ. Би эв хавгүй буруу ярьсан бол намайг уучлаарай. Чи бид хоёрын хэн хэний нэртэй холбогдсон яриа байгаа болохоор л өөрт чинь бас дуулгачихъя гэж бодсон юм даа.

	Дорлиг — Чиний хэлдэг түмэн зөв. Хоёулаа энэ тухай дараа ярья.

	Дулмаа — Дараа яриад байхаар юу байх вэ дээ. Чи надад битгий муу юм санаарай. Чи бид хоёрын нандин сэтгэлд хир ороогүй, тунгалаг хэвээрээ гэдэгт эргэлзээ байхгүй.

	Дорлиг — За Дулмаа минь дараа ярья. Би энэ удаа чамтай ярьж чадахгүй нь.

	Дулмаа — (Цочин босож). Чи минь наддаа хайртай хэвээрээ биз дээ? Энэ хүмүүсийн ярьж байгаа юм худлаа шүү дээ?

	Дорлиг — Дулмаа! Сүүлд ярь л даа.

	Дулмаа — Үүнийг бас дараа ярих гэж үү? (Дорлиг дуугарсангүй. Дорлигийн дэргэдээс холдож өрөөн дотуураа хэд алхаад ширээний дэргэд гөлрөн сууна. Тэгснээ босож хаалга тийш яваад) Чи амар даа. Би Сосор гуайнд ороод дээлийнх нь товч шилбийг хадаж өгөөд ирье.

	Дулмаа хувцаслаад гарах гэснээ эргэж хараад Дорлигт юм хэлэх гэснээ больж гарч явна. Дорлиг бодол бодон өрөөн дотор ийш тийшээ алхаж явна. Гаднаас Сэржмаа орж ирлээ.

	Сэржмаа — Уучлаарай, Дорлиг оо! Дулмаа хаачсан бэ?

	Дорлиг — Айлд очсон. Чи яаж орж ирэв? Би сая явах юм уу л гэж байлаа.

	Сэржмаа — Хаашаа тэр вэ? Би Дулмаатай уулзах гэж...

	Дорлиг — Юуны тухай? (гээд Сэржмаад шоколад задалж тавив). 

	Сэржмаа — Зүгээр, жаахан ярьж суухгүй юу? Хоол ундаа идэж уучхаад л байгаа юм уу?

	Дорлиг — Хоол идэх гэсэн болсонгүй.

	Сэржмаа — Яагаа вэ? 

	Дорлиг — Нэг л дургүй хүрээд...

	Сэржмаа — Дургүй хүрээд ээ? Чи тэгж болохгүй. Одоо би шийдсэн. Бид хоёр энэ хэвээр байж яасан ч болохгүй боллоо. Хэчнээн ингэж тарчлах вэ дээ.

	Дорлиг — Чи бид хоёрын тарчлаг дээр одоо Дулмаагийн тарчлаг нэмэгдэх нь бололтой. Сая харин... 

	Үүд онгойж өвгөн Пунцаг орж ирнэ.

	Пунцаг — Сайн байна уу. Дорлиг докторынх гэдэг айл мөн үү?

	Дорлиг — Мөн Мөн!

	Пунцаг — Дорлиг гэдэг хүн та юу?

	Дорлиг — Тийм.

	Пунцаг — Ээ дээ, хүү минь тантай л уулзахын мөрөөс болсон хүн.

	Дорлиг — Суу. Та.

	Пунцаг — Би Балданы эцэг байна. Тантай л нэг нүүр учирч баярласнаа хэлэх, бас цааш жаал зугаа юм асууж авах санаатай өвгөн гуай нь явна. Миний хүү бас дор орчхоод ир ээ биз. Үхнэ гэхэд огт гайхах юмгүй байсан шүү. Чи ч мөн сайн хүү юм даа. Чи хоёр хүний л аминд орлоо.

	Дорлиг — За яагаад тэр бил ээ?

	Пунцаг — Яах юу байх вэ? Би өдий болсон хүүгээ үхүүлчихвэл яаж амьд явдаг юм бэ?

	Дорлиг — Хаанаас үхэх вэ?

	Пунцаг — Би ганц хүүтэй хүн. Бүү үзэгд. За энэ ч одоо өнгөрсөн хэрэг. Би нэг жаахан айраг, өрөм, энэ тэр авчирсан. Та нарыг бас сонирхох болов уу? Хаана хийх вэ, хүүхээ? (гэж Сэржмаа өөд харна).

	Сэржмаа босож өөр өрөөнд орно.

	Дорлиг — Эмч нар хүнээс юм авдаггүй юм шүү дээ. Бидэнд улсаас цалин өгдөг.

	Пунцаг — Та нарыг идэх уух юмгүй байх гэж авчирч байгаа юм биш. Монгол ах дүүгийн ёс, хүүг минь эдгээсний учраас бид сайхан танил боллоо. Энэ танилын ёсоор би идээгээ танд амсуулж байгаа юм.

	Дорлиг — За за, өвгөн гуай. Харин одоо наадуул чинь хаана хийдэг юм бэ? Би мэдэхгүй байна. Манай гэрийн хүн эзгүй байна даа. Ер нь өвгөн гуай хоёулаа сүүлд уулзвал яана даа. Би жаахан яаралтай ажилтай байна. 

	Пунцаг — Ээ тийм үү? За тэгвэл одоо яана гэх вэ дээ. Би маргааш өглөө ирэх үү дээ.

	Дорлиг — За тэгвэл бас их сайн байна.

	Пунцаг — Тэгье, тэгье. Танд хаанаас саад болох вэ? Би одоо гэрийг чинь мэдлээ хойно. Би маргааш ирье. За баяртай хүү минь (гарч явна). 

	Дорлиг өрөөнийхөө гэрлийг унтрааж цаад өрөөндөө орно. Тэнд бүдэг гэрэл гаргаж Сэржмаатай ярилцана. Дулмаа орж ирнэ. Гэрэл унтраагүй, цаана хүмүүс ярилцахад зогсож чагнана. 

	Сэржмаа — Ер нь хэл амны ч нэмэр. Одоо зүгээр таньдаг чигээрээ явъя. Ийм үйлтэй л юм байж.

	Дорлиг — Дулмаа өнөөдөр надаас чи бид хоёрын тухай асууж байна.

	Сэржмаа — Чи ер нь асуухгүй. Энэ яриа хэзээд гарахгүй гэж бодож байсан уу? Одоо энэ хэргийг таслахаар яриа ч гарахгүй болно доо.

	Дорлиг — Хаанаас даа. Тасална гэх дээр л би бүр чадахгүй юм. Чи минь ухаантай. Хүний сэтгэл гэдэг хэчнээн айхавтар юм бэ гэдгийг хэнээс ч илүү мэднэ шүү дээ.

	Сэржмаа — Би мэднэ, мэдээд мэдээд надад арга алга, ай хөөрхий. Нэг шүлэг байдаг юм.

	 

	Гургалдай хоолойтой ч болоосой

	Гунигаа арилтал дуулах юм сан.

	Гурван настай ч болоосой

	Гутахыг мэдэхгүй явах юм сан гэдэг болж байна.

	Дулмаа цочиж өрөөн дотуур явна.

	Сэржмаа — (Үргэлжлүүлж) Чиний Дулмаа хэнээс ч доргүй, жаахан болхи бойдруу юм биз дээ. Тэр яах вэ. Бага хэрэг.

	Дорлиг — Тэгэхдээ даанч сайхан сэтгэлтэй шүү. Миний Дулмаа. Үгүй тэгсэн мөртөө, хайрлаад байгаа мөртөө л дургүй хүрээд байх юм. Хайрлаж байгаа биш өрөвдөж байгаа юм байх аа даа. (Хэсэг дуугүй байснаа) Яаж шийдвэрлэх юм бэ? Дулмаа минь миний эхнэр. Надад бас сайн. Би ч бас сайн байсан. Бид хоёр гэрлэсээр дөрвөн жил болсон. Гэр бүлийг эвдэх гэдэг чинь тийм амар юм уу?

	Сэржмаа — Амар биш ээ. Би чамаас болж өдий төдий сууя гэж байсан хүмүүсээ түлхээд холдуулсан. Тэгэхдээ түүнийгээ би гарзшаахгүй. Бие биеэ боддог болсноос хойш би хайр сэтгэл гэдгийг ойлгодог боллоо. Одоо л энэ явдлаа эцэс болгоё.

	Дорлиг — Эхлээгүй байж төгсгөлийг бодож байна уу? Тэгэхгүй шүү.

	Сэржмаа — Тэгэхгүй гээд яах юм бэ? Миний сэтгэлийг булааж чадсан хонгор амьтан. Яах ч арга байхгүй. Ингээд би сэтгэлээ барьж дийлэхгүй бол гуйж байгаад ч болсон хөдөө л явъя. Өөр ямар ч арга зам байхгүй. Ийм хэцүү, юм олон хүнд тохиолддоггүй биз. 

	Дорлиг — Чамд хүнд байна гэж үү дээ? Чи минь амьтан дагаж кино шийд яваад л огт дажгүй юм шиг байх юм байна шүү дээ.

	Сэржмаа — Би л Дорлигт хайртай хүн гээд л өдөр, шөнөгүй уйлж орилоод байлтай биш дээ. Зөв үү? Биеэ барьж, сэтгэлээ тайтгаруулах хэрэгтэй байх юм. Тэгээд ч олон нөхөд гэдэг хэзээ ч хэрэгтэй юм биш үү?

	Дорлиг — Тийм дээ, аргагүй (гээд босож Сэржмаагийн дэргэд очиж толгойг нь өндийлгөөд) Тэр! Цогтой нүдийг нь!.. Чи үнэн хайртай юу? 

	Сэржмаа — Үнэн. Амьдрал гэдэг дандаа аргаар дүүрэн байдаг мөртөө бид хоёрт л арга олдохгүй юм даа. Хэчнээн их зовж, нийлсэн улс төдий чинээн жаргадаг гэж үнэн бол уу? 

	Дорлиг — Би Дулмаатай нийлэхдээ мөн л зовсон доо. Жил гаруй Дулмаа хариу өгөөгүй. Тэгэхэд би хүлээж хэчнээн зовсон бэ, тэгэхэд удаан жаргасангүй шүү дээ. Дулмаа минь даанч дэндүү хоцрогджээ. Надад оюун сэтгэлийн талаар ямар ч дэмжлэг байхгүй. (Сэржмаа тийш). Чи минь ухаантай, чи минь зоригтой, чи минь золбоотой. Ямар ч гэсэн чамаас хагацаж чадах тийм зориг надад үгүй болсон... зав, завшаан овоо дайралдсан энэ цагаар учраа би ярья.

	Сэржмаа — Дулмаа чамд даанч их хайртай юм? Би түүний сэтгэлийг их хүндэтгэж үздэг, ингэхээр л зоргод нь байлгаж байгаад, үгүй үгүй би явъя. 

	Дорлиг Сэржмаа хоёр харанхуй өрөөн дундуур Дулмаагийн дэргэдүүр гарч явна. 

	Дулмаа гэрлээ асааж өрөөний дунд зогсоод 

	Дулмаа — Ээж минь, би ер нь юу юу гэдгийг сонсов. Үнэхээр ийм хэрэг болж байна уу? Эсвэл би зүүдэлж байна уу? Үгүй бол би солиороогүй байгаа даа... Үгүй, энэ бүгд цөм үнэн хэрэг дээр болж байна уу? Дорлиг маань энэ шоколадыг өнөөдөр авчирсан, тэгээд намайг ид гээгүй, задал гээгүй, Сэржмаад тавьсан байна. Би Дорлигтойгоо Сэржмаагийн тухай ярьсан. Улсуудын ярьж байгаа, ахын ирэх гэж байгаа, тэр ч байтугай гээд энэ үг яриа худал шүү дээ гэж асуухад хүртэл дараа ярина гэсэн. Сосорын хэд дахин надад сануулж хэлсэн, Дэжид бас сонссон гэж хэлсэн, ах бас дуулсан, одоо тэгээд эцэст нь сая би нүдээр үзэж, чихээр сонслоо. Үүнээс өөр ямар баталгаа нотолгоо хэрэгтэй юм бэ? Одоо гарах газаргүй үнэн болжээ. Яасан аймшигтай юм бэ (Дорлигийн хананд байгаа зургийн дэргэд гүйн хүрнэ). Дорлиг! Дорлиг! (Эхэр татан уйлна).

	— Чи бид хоёр таарч тохирохыг больсон. Тэр их хоцрогджээ гэж хэлдэг гэнэ. Энэ ч юу гэсэн үг вэ? Чи надад мэдэгдэхгүйгээр дургүйцсээр явсан юм байна. Одоо бодоход нээрээ ч хайхрамжгүй болсон юм байна. Ямар учраас таарч тохирохгүй болсон гэж... энэ миний бүдүүлэг хоцрогдсоных гэж үү? Би хоцрогдсон гэдэгт үнэний хувь байж болох боловч энэ бол бид хоёрын таарч тохирохгүй болсны гол шалтгаан биш, тэр өөр байх ёстой. Чухам юу вэ? чи хэлээч (гэж Дорлигийн зургийн өмнө дахин очиж ширтэн зогсоно). 

	— Би чиний сэтгэл оюуны шаардлагыг хангаж чадахгүй байна гэнэ ээ! Энэ чинь юу гэсэн үг вэ? Би чамд бүх сэтгэлээрээ хайртай. Би чамд бүх амьдралаа зориулж чиний төлөө л амьдарч байна. Миний бүх аз жаргал, баяр баясгалан минь чи л сэн дээ. Одоо энэ хорвоо өнгөрчээ. Дорлиг минь надад дургүй болж өөр хүнд дасжээ. Сэржмаа ч бас Дорлигт сайн юм байна. Хэрэв чи минь Сэржмаатай жаргах юм бол би чиний жаргалд юу боллоо гэж саад хийх вэ дээ. Чи жаргалтай бол би ч нэг ёсондоо жаргалтай. Ингэх дээр одоо яах вэ? Би яах вэ явах хэрэгтэй? Дорлиг одоо ороод ирэх дээр би бүр тусгүй болно. Нүүрийг нь одоо харах ч арга алга.

	Цаад өрөөндөө орж чемоданд юм хийгээд гарч ирэн, цаас авч хуудас бичээд

	За баяртай Дорлиг, минь. Миний жаргалтай сайхан цаг өнгөрчээ баяртай! (гэж хэлээд Дулмаа чемоданаа бариад гарч явна).

	Дорлиг орж иртэл гэрэл асаалттай, юм сандарсан байхыг үзээд гайхан зогсож, Дулмаагийн бичиж орхисон хуудсыг авч уншина.

	 

	Дорлиг минь! Хайрт минь

	Чи намайг уучлаарай. Би та хоёрын яриаг бүгдийг сонссон. Аргагүй надтай холбоотой зүйл байсан болохоор нуугдаж байгаад сонсов. Одоо надад цөм тодорхой боллоо. Чиний хэлснээр дараа ярихыг хүлээх хэрэг алга. Би чамаас явах хэрэгтэй болсныг ойлгоод явлаа. Би энд, чиний дэргэд, нэг хотод сууж чадахгүй, хол явна. Битгий эрээрэй.

	Би чамд жинхэнэ хань болж чадсангүй. Чинийхээ хайр итгэлийг яагаад хөндийрүүлснээ үл мэднэ. Би өөрөө чамд хязгааргүй хайртай, бүх бие сэтгэлээрээ чамайг ганцхан бодож, чиний төлөө амьдарч байсан боловч ийм түргэн, ийм гашуун төгсгөл ирэх байсныг огтхон ч мэдсэнгүй дээ.

	Одоо нэгэнт чи тэнцэх ханиа олж авсан хойно, би чиний жаргалд саад болохгүй. Ингээд чамтайгаа дахин уулзахгүй явахаас өөр арга олдсонгүй. Чамтай өөрийнхөө явах тухай ч зөвлөж ярилцсангүй. Яриад ч яах вэ. Би чиний занг гадарлаж байна.

	Чи шулуун шударга болохоор түс тас надад үнэнийг хэлнэ. Чиний амнаас зориуд түүнийг сонсох тэсвэр надад хүрэхгүй байж мэднэ. Чи надад нэгэнт дургүй болсон хойно би нэгдсэн амьдралаа өөрөө мэдээд энэ гэрээс гарлаа. Зөв буруу ямар болохыг алсдаа амьдрал үзүүлнэ биз. Би нэг талаар чамд гомдож ч байна.

	Дорлиг минь чамдаа захих нэг юм байна. Юу гэвэл чи минь биеэ сайн мэдэж байгаарай. Чиний зүрх муудах янзтай шүү.

	Зүрхээ мэдээрэй. Эрүүл энх байж улсдаа их юм бүтээгээрэй. Чамд хэлэх нэг чухал зүйл байсан. Би хэлэх гээд ойрдоо нэг л эв нь таарахгүй байсан юм. Одоо үүнийг хэлэх хэрэггүй болжээ. Гэвч хожим хэрэг тохиолдвол хэлүүлнэ шүү

	Ёсолсон Дулмаа.

	 

	Дорлиг — Дулмаа чи явчихлаа гэж үү? (Утас дуугарав). 

	Юу? 

	Өнөөдрийн миний мэс засал хийсэн хүн үхчихлээ!?

	 

	Хөшиг

	 

	
ДӨРӨВДҮГЭЭР ҮЗЭГДЭЛ

	Дорлигийн ажлын өрөө, дөрвөөс таван эмч цугларчээ. Өрөө нь нэлээд утаатай байна.

	 

	Жамц — Одоо Дорлиг ойрын дөрөв таван жилд дорвитой мэс засал нэг ч хийсэнгүй. Тэгсхийж л өдөр сарыг нөхцөөдөг бэртэгчин болж байгаагийн тэмдэг. Дорлигийн тухай олон ч ярьсан, огт өөрчлөлт гарахгүй байгаа нь харамсалтай.

	Дорлиг — Мөөн, чиний хэлж байгаагаар бол би зүгээр сууж цалин авч байгаа болж байна уу?

	Жамц — Чиний зэргийн чадалтай хүнд бол зүгээр сууж байгаатай адил. Чиний шударга сэтгэл аяндаа сэрж, чамайг, өөрийг чинь зэмлэх цаг ирнэ. Тэгэхэд чи яаж ч чадахгүй болчихсон байх болно. Энэ арваад жилийн дотор бусад нөхдийгөө хар, Сүрэн дэд эрдэмтэн цол хамгаалаад одоо доктор болох гэж байна. Сувилагч байсан Мядаг хүртэл чиний хийдгийг хийдэг болоод байна шүү дээ!

	Дорлиг — Та нар тэгээд надаар юу хийлгэх гээд байгаа юм бэ? Заавал эрдэмтний зэрэгтэй болгох албатай юм уу? Би хийдгээ хийгээд, нээдгээ нээгээд, та нар миний нээлтийн замаар ажиллаж олон хүний амийг аварч байна. Энэ миний ажил биш үү? Би түүнийг чинь үүсгэж өгсөн. Одоо боллоо. Та нар дандаа надаар юм эхлүүлж, сайн болбол сурч авч орхиод л муу болбол зэмлэж орхиод л байх санаатай. Тэгдэггүй юм. Та нар наад бөндгөрүүдээ ажиллуулах цаг болжээ.

	Цэвэг — Нээлт хийх зориг санаа, бөндгөртэй ч гэсэн хүн бүрд ноогддоггүй юм. Тийм бол эмч бүгд эрдэмтэн болчих нь яагаа вэ? Чамд тийм авьяас, бидний хэн хэнээс маань илүү байгаа учраас бид чамаас шинэ юм шаардаж байгаа юм.

	Дорлиг — Шаардах, шаардах... Та нарт ингэж нүд үзүүрлэгдэж байхаар зүгээр намайг өөр газар шилжүүлээд өгөөч.

	Мядаг — Ажил хий гэж шаардаж байгаа маань нүд үзүүрлэж байгаа хэрэг гэж үү? Нөхдийнхөө сайхан сэтгэлийг ойлгодоггүй энэ муу хар бэртэгчинтэй яриад ч хэрэг алга. Хайран ч амралтын цаг минь (Хаалга тас хаяад гарч одно).

	Дорлиг — Та нар сайхан сэтгэлтэй учраас миний мууг үзээд байгаа хэрэг үү?

	Жамц — Тэгэлгүй яах вэ. Мууг чинь үзэх гэж байгаа юм биш, харин мууг чинь ойлгуулж, түүнээс чинь салгах гэж байгаа юм.

	Дорлиг — За ажлын тухай тэгдэг л юм байжээ. Миний гэр бүл, хувийн амьдрал та нарт ямар хамаатай юм бэ? Би Сэржмаатай суугаагүй, тэгээд юу гэж?

	Жамц — Ажилд чинь нөлөөлдөг юм шүү дээ. Одоо чи гэртээ харих, гэргий байхгүй, ажилдаа ирэх нөхөр байхгүй.

	Дорлиг — Чи миний нөхөр биш болсон уу? (Жамц дуугүй) Та нар ч тэгнэ л дээ. Мандаж цуурайтаж л байвал миний нөхөр, нэр нь гарахаа болиод жирийн болбол таних ч үгүй, ийм л хүмүүс дээ, та нар. Ер нь одоогийн маань хүмүүс ийм л зожиг сэтгэлтэй болчихсон юм. Бялдууч... Нэр алдарт дуртай...

	Жамц — Тийм биш ээ. Манай хүмүүсийн чанарыг чи их өнгөцхөн үзэж байна. Яана даа. Дорлиг минь. 

	Дорлиг — За чиний өрөвдөх яамай. Миний тухай хурлаа тараа. Одоо чи бас үргэлжлүүлэх нь үү? Боль, амарсан чинь дээр. Авааль гэргий, амраг хүүхдүүд чинь хүлээж байна.

	Жамц — Хүлээж байгаа. Тэр эргэлзээгүй. Бидний энэ хурал чинь танд бас л үр дүнгүй өнгөрөө шив дээ (явна). 

	Дорлиг — (Ганцаар үлдэж ийш тийшээ явж байснаа гараа угаахаар яг толины өмнө очив). Энэ чинь юу болж байна? Үс минь ч ургачихжээ. Цонхийгоод... Нээрээ ч би их туржээ. Өлсөж байгаа ч жигтэйхэн. (Гараа угааж дуусаад) Дулмаа, Дулмаа... хөөрхий минь намайг харихгүй жаахан удчихаар халуун савандаа хоол цай хийгээд гүйгээд ирдэг сэн. Тэгээд яг тэр цагт би өлсдөг. Дулмаа ч ороод ирдэг байж билээ. Энэ хооронд хэчнээн ч жил өнгөрсөн юм бэ дээ? (бодно). Арван таван жил болжээ (Санаа алдана). Энэ завсар би хөдөө ч явж ажил хийлээ. Дулмаа мөн л бодогдсоор байсан. Жижигхэн халуун гараараа, гарыг минь атгаад л гараа дааруулж орхив уу? Чинийхээ гарыг би хэдэн зуун лан алтаар ч солихгүй. Түлээ хагалъя, пийшин галлая, тэр байтугай алх бариад юм хадъя гэхэд “болохгүй, гараа гэмтээнэ. Чиний гар, хүний амийг үхлээс булааж авдаг гар шүү, чинийхээ гарыг би үүрд хамгаална” гэдэг сэн. Ганцхан гарыг минь үү? гэхээр үгүй, бүхэл биеийг чинь гэдэг сэн. Үүрд хамгаална, хамгаалах л байсан даа (гэнэт зүрхээ дарж) ёх, энэ ч юу болж байна, өнөө өвчин хөдлөх нь үү? (ширээний дэргэд түргэн очиж эм авч үнэртэнэ, гайгүй байна). 

	Гэтэл 1 дүгээр тасгийн сувилагч Чимэд нэг өвчтөн өвгөнийг дагуулан орж ирэв.

	Сувилагч — Үгүй би, энэ Батаа гэдэг хүүхдийг чинь яах вэ? арга нөхцөл тун ч алга даа, одоо гаргадаг юм уу яадаг юм бэ? Шарх нь ч гайгүй болж шүү дээ. 

	Дорлиг — Аяар аяар! товчхон шиг, юу тэр вэ? 

	Сувилагч — Яагаа вэ, Ванчины Бат?

	Өвгөн — Тэр ч сайн хүү шүү, яах вэ, намайг сая нэг дамшиглаж орхилоо. 

	Дорлиг — Яаж орхио вэ? 

	Сувилагч — Арга нөхцөл алга (өвгөнийг суулгаж шалбарсан өвдгийг нь бооно) одоо ер нь задарсан сахилгагүй, дэггүй хүүхэд юм.

	Дорлиг — Юу вэ? Юу болчхов?

	Өвгөн — Онц биш юм, онц биш юм. Яах вэ хөөрхий, хүүхэд юм.

	Дорлиг — Үгүй юу юм бэ, хэлээч? (гээд гарах гэнэ) 

	Сувилагч — Үгүй та тэгээд яахаар шийдэв?

	Дорлиг — Юу?

	Сувилагч — Тэр Батыг?

	Дорлиг — Яасан юм бэ?

	Сувилагч — Өө би танд яриагүй байгаа бил үү? Эш хөөрхий амьтан гэж дээ, ийм л байх юм.

	Өвгөн — Яах гэсэн юм бэ, байг!

	Сувилагч — Юу байг гэж. Дэггүй хүүхдийг өөгшүүлэх хэрэггүй. Бат гэдэг хүүхэд энэ Давааг сандал дээр сууж байхад нь яаж ч аргыг нь олсон юм бэ сандалтай нь хамт уяж орхижээ. Тэгээд сая босох гэсэн сандал дээрээс нь дараад ойчихсон чинь өвдгөө шалбалж орхих нь тэр. Өвчтэй ядаж байгаа өвгөн хүнийг бэртээнэ гэдэг чинь юу гэсэн үг вэ? Тэгээд ер нь сувилагч нарын ар өврөөс нь элдэв юм зүүж дүүжлээд л болох биш, нөхцөл алга.

	Өвгөн — Ард чинь бас юм дүүжилж орхижээ (инээнэ)

	Сувилагч — Үгүй ер, юу гэх вэ, нөхцөл алга даа!

	Дорлиг — Хэддүгээр өрөөнд байгаа бил ээ? Юутай хэвтэж байгаа бил ээ?

	Сувилагч — Элэгний хавдар авхуулаад тавд хэвтэж байгаа Ямар ч арга байхгүй.

	Дорлиг — За би түүнтэй ярья, өглөө мэс засал хийлгэсэн өнөө эмэгтэйн халууныг үзсэн үү? 

	Сувилагч — Үзсэн. 36-аас дээш гараагүй.

	Дорлиг — Сайн ажна шүү. Дээшилбэл л над хэлдэг юм шүү.

	Сувилагч — За, За. Харин тэр хүүхдийг л учрыг нь олъё.

	Өвгөн — Тэр ер нь тун сэргэлэн хүүхэд, тэр уншсан ном, сонсож мэдсэн үлгэр тууж, үзэж харсан кино зураг тун цадиггүй олон юм. Ярихдаа хэчнээн цогтой ярина вэ? Одоо цагийн хүүхдүүд гэдэг чинь ийм л болж шүү дээ. Биеэ гайгүй болохоор уйдаж байх шиг байна даа зайлуул. Эмч минь түүнийг загнаад ч дээ...

	Сувилагч — Мөн мөн, тэгвэл цаадах чинь чамайг хамаргүй болгоно доо. Өтөлсөн ч гэсэн хамар чинь илүүдээгүй юм байгаа биз! Сайн загнаарай эмч минь.

	Дорлиг — Би ч чухам хүнийг загнах байтугай, өөрөө загнуулаад, толгой өөд татахаа байлаа. За яах вэ, над дээр дууд!

	Сувилагч — За тэгье (баяртай гарч явав) Даваа минь очиж хэвтээрэй.

	Даваа — Хэвтэхээр барах уу даа. Намайг энд байхыг харчихвал настай хүн байж ховлож живлэж явдаг яасан муухай хүн бэ гэнэ, явъя чи минь (гарна).

	Утас дуугарлаа.

	Дорлиг — (утас авч) Дорлиг байна. Сайн, сайн байна уу? За бичиж дуусгая. Мэс засал хийх нь яах вэ болоод байх юм. Харин түүнийгээ яаж хийснээ бичнэ гэдэг чинь арвыг хийснээс дор юм. Тэгье тэгье. Гэр бүл үү? Ээ мэдэхгүй. Гэвч яаж мэдэх вэ дээ. Төөрөлдсөн нэг нь надтай дайралдаж чадахгүй нэг газар яваа ч юм билүү бүү мэд...

	Хүүхэд орж ирээд үүдэнд зогсоно.

	Хүүхэд байтугай, мүүхэд ч байхгүй. За баяртай (хүүхдийг харсангүй, дахин юмаа бичээд суув)

	Батаа — Эмч ээ! Өнөөдөр чинь дөрөвдүгээр сарын хорин болчихсон юм уу?

	Дорлиг — Юу? (эргэж хараад). Ээ чи ирэв үү? Болчихсон оо! За бие чинь яаж байна?

	Батаа — Бие сайн. Одоо би ч тун хэцүүдэж байна.

	Дорлиг — Аргагүй аргагүй, сурагч хүн гэж ийм байж яаж болох вэ?

	Батаа — Юу ямар  байж, сургуульдаа очих гэж яардаг минь буруу юм гэж үү?

	Дорлиг — Чи бид хоёр ер нь хоёр өөр юм бодож, хоёр өөр юмны тухай яриад л байна аа даа.

	Батаа — Эмч таны тогтуун ааштай яарамгүй байгаа цагт чинь уулзсан завшаанд нэг юм хэлье. Би одоо гаръя. Шарх сорви минь ч гайгүй боллоо. Таван сар гарах нь. Шалгалт яах вэ?

	Дорлиг — Уухай мөн. Буруу хэргээ булах гэж байгаа юм уу?

	Батаа — Буруу буруу гээд л байх юм. Би ямар буруу юм хийгээ вэ, эмч ээ?

	Дорлиг — Чи мэдэхгүй байна уу?

	Батаа — Үгүй.

	Дорлиг — Яагаад?

	Батаа — Би буруу юм хийгээгүй.

	Дорлиг — Сайн сана. Үнэнч байна гэдэг хамгийн сайхан юм шүү.

	Батаа — Би үнэнч ээ! Худал хэлэх муухай.

	Дорлиг — Муухайг нь мэдсээр байгаад худал хэлдэг нь юу вэ?

	Батаа — Ямар буруу хэрэг хийгээд би түүнийг нуугаа вэ?

	Дорлиг — Хийсэн буруу хэргийг чинь би чамд сануулж өгье. Чи Даваа өвгөнийг яасан бэ?

	Батаа — Еэ, тэр үү? Би өөрт нь буруугаа хүлээсэн шүү дээ. Тоглосон юм байхгүй юу?

	Дорлиг — Тэр өвгөн чиний тоглоомын хүн биш биз.

	Батаа — Биш ээ! Миний буруу болсон юм. Тайлна гэж бодож байсан мартчихжээ. Би Даваа гуайд дахиад тэгэхгүй, одоо больё гэсэн. Би одоохон очоод буруугаа дахин хүлээгээд ирье.

	Дорлиг — Тэгээд л болдог юм гэж бод оо юу?

	Батаа — Өөр би яах вэ? Ээж минь намайг буруугаа хүлээж бай гэж сургасан юм.

	Дорлиг — Энэ янзаараа бол чи ээжийгээ их зовоодог байх даа. Буруу хүлээсээр байгаад барагддаггүй биз?

	Батаа — Харин би ээжийгээ аль болохоор зовоохгүй юм сан гэж боддог, хөөрхий дөө ээж минь.

	Дорлиг — Аав чинь хаана ажилтай вэ?

	Батаа — Хаана ч үгүй.

	Дорлиг — Нэр нь хэн бэ?

	Батаа — Мэдэхгүй.

	Дорлиг — Юу, хотод бий юу?

	Батаа — Мэдэхгүй.

	Дорлиг — Яагаад мэддэггүй юм бэ?

	Батаа — Үнэнч байхаас сайн юмгүй гэж та хэлсэн шүү.

	Дорлиг — Тэгээд.

	Батаа — Би үнэнээ л хэлж байна.

	Дорлиг — Эцгийгээ мэдэхгүй гэж үү?

	Батаа — Үгүй.

	Дорлиг — Хаачсан юм бэ? 

	Батаа — Мэдэхгүй гэж байна шүү.

	Дорлиг — Яагаад?

	Батаа — Үхчихсэн, тэгвэл юу гэж? 

	Дорлиг — Яасан хатуу хүүхэд вэ?

	Батаа — Хаяад явчих хатуу сэтгэлтэй аавын хүү, хатуу байлгүй яах вэ? 

	Дорлиг — Яалаа гэнэ ээ?

	Батаа — Дахиж хэлэхгүй. 

	Дорлиг — Эжий чинь хаана бий вэ?

	Батаа — Хөдөө бий, та миний тухай гомдол эрэх гээд байгаа бол сургуулийн захирал, багш нарт хэл. Тэд миний ээж, аав л гэсэн үг.

	Дорлиг — Эцгийг чинь би олно.

	Батаа — Олоод намайг хэлчихдэг бол ч сайн л байна.

	Дорлиг — Чи ер нь яасан зүгээ алдсан залуу вэ? Эмнэлгийнхэн чиний тоглоом юм уу? 

	Батаа — Уйдаад байх юм. Та нар тэгвэл тоглоом шатар тавих чинь яасан юм бэ? Хөнгөн өвчтөнүүд уйдаад байх юм. Шинэ сэтгүүл сонин ч тавихгүй. Би ч зүгээр шалав л гаръя. Бас нэг иймэрхүү юм хийчхээд таныг зовооно байх.

	Дорлиг — Чи гарах болоогүй.

	Батаа — Болсон. Та энэ шархаа хар. Бүр эдгэчихсэн.

	Дорлиг — (барьж үзэн). За тэр шүүс байна, болоогүй байна даа. Чиний амийг би хариуцаж байгаа юм.

	Батаа — Та хагалаад эдгээсэн. Одоо би өөрийгөө мэднэ.

	Дорлиг — Чи ийм зөрүүд байж болохгүй. Чи хийсэн хэрэгтээ зовоод тэгж байгаа юм уу? Буруугаа л чи ойлгосон хойно зөвөө олж чадна. Одоо очиж хэвт.

	Батаа — Хэвтэхгүй. Намайг гаргаад л аль.

	Дорлиг — Үгүй эцэг эх чинь чамтай хамт байдаггүй бол бүр ч гаргах болоогүй, хаяад явчихсан хатуу сэтгэлтэй эцэг гэнэ ээ? Ийм хүүхдийг хаяна гэсэн чинь юу гэсэн үг вэ?

	Батаа — Мэдэхгүй, эжий бид хоёр л гологдсон юм байлгүй. Тэр ч яах вэ, эцэггүй яваад би хүн болно.

	Дорлиг — (Хүүг хайрлан харж) Хаанаас голоогүй, эндүүрсэн юм байлгүй.

	Батаа — Түүний учрыг би сүүлд заавал олно гайгүй.

	Дорлиг — За чи суу. Хоёулаа ярья.

	Батаа — Та бид хоёр үерхдэг нөхөд биш, юу ярих юм бэ? Намайг л гаргаж аль. Би нөхөд дээрээ очиж ярья. 

	Дорлиг — Чи ер нь хүн бүгдтэй ингэж харьцдаг уу? Сахилга журам чинь яачихсан хүүхэд вэ?

	Батаа — Сурсныг сураар боож болдоггүй. Ийм л хүн. Өөр ярих юм алга. Хүн бүгд л нүд үзүүрлэж байх санаатай... Яршиг шив дээ, харин!

	Дорлиг — Яасан хэрцгий, яасан бүдүүлэг...

	Батаа — (Гэнэт босон харайж) Тийм, хэрцгий бүдүүлэг! Тэгээд юу гэж?! Би танд номлуулах гэж ирээгүй, эмчлүүлэх гэж ирсэн.

	Дорлиг — (Гайхаш тасарсан байдалтай). Дуугүй бол! Яасан дүүрчихсэн сахилгагүй хүүхэд вэ чи!

	Батаа — Тэгвэл хөөж орхихгүй юу? Та намайг загнах хэрэг алга!

	Дорлиг — Хөөнө! Хөөхдөө бас зүгээр ч хөөхгүй.

	Батаа — Энэрэх сэтгэл байхгүй ийм юмнууд бас эмч гэж явах! Хөө! Хөө шиг дотортой ийм юмнуудыг ертөнц яаж авч байдаг юм бэ?

	Дорлиг — (хонх дарав. Цэндмаа ирнэ). Энэ хүүхдийн сахилгагүй байдлын тухай хатуухан захидал бичээд сургуулийн захиргаанд нь явуул! Ах захаа алдсан, ямар сүрхий эр вэ? Яв өрөөндөө оч.

	Бат — Хөөсөн ч хөөгөөгүй ч явна (гээд суучхав). Харин эмнэлгээс гарах бичиг хийгээд аль! Сургуулийн захиргаанд очих бичгийг ч би аваад явж болно.

	Дорлиг — Цэндмаа өөрөө бичээд, надад үзүүлээд аваачиж өгөөрэй.

	Бат — Итгэхгүй байгаа юм биз дээ? Чааваас! хүнд итгэж сураагүй, Хэнд тэгж их мэхлэгдэж хаширчхаа вэ? 

	Цэндмаа — Энэ чинь яасан айхавтар...

	Бат — Айхавтар ий? Энэ ч бас юу ч биш.. Айхтрыг нь та бас үзээгүй байна. Өдий...

	Утас дуугарч Дорлиг авч ярина

	Дорлиг — Би Дорлиг байна. Юү... Одоо очлоо. (Цэндмаад) Наад жаалаа аваад яв. Сая миний хэлснийг гүйцэтгээрэй (явна).

	Цэндмаа Батааг дагуулаа гарна. Тайз түр эзгүйрнэ. Батааг эргэж ирсэн хоёр жаал гарч ирнэ. Тэр хоёр жаал том халаад нөмөрчээ. Тэр хоёр ийш тийш шагайж гэтэж явтал сувилагч Цэндмаа ирнэ. Цэндмаа тэр хоёрыг таньж

	Цэндмаа — За та хоёр энд томоотой сууж бай. Би дуудаад ирье! Цүнхээ энд тавьчих. Яасан их юм авчирдаг юм бэ? Уржигдар багш нь ирээд явсан.

	Нэгдүгээр хүүхэд — Олуулаа ирж болохгүй гээд эртүүр арвыг маань оруулаагүй. Тэгээд бид хоёрыг очно гэхээр хүүхэд бүр, үүнийг өгөөрэй л гэх юм байна шүү дээ.

	Хоёрдугаар хүүхэд — Энэ чинь юу ч биш, эртүүр харин хэтэрсэн дээ. 

	Цэндмаа — Сайн нөхөд байна? За би аваад ирье (явна).

	Нэгдүгээр — Пөөх, Навчаа энэ хэний мөр вэ?

	Хоёр дахь — Минийх биш (гишгэнэ).

	Нэгдүгээр — Минийх биш ээ, Сувилагчийнх байлгүй (гишгэнэ мөр гарна.) Минийх байна (алгуур гишгэн гарч арчина). (Нөгөөх нь даавуу авч шал арчина. Яарна. Айна)

	Нэгдүгээр — За болно болно. Наашаа суу.

	Хоёр дахь — Гараа яах вэ?

	Нэгдүгээр — Хариад угаа, ирлээ, ирлээ (хоёулаа хэнэггүй сууна).

	Сувилагч, Батыг дагуулан ирэв.

	Батаа — Та хоёр ирэв үү? (шуугилдан тэврэлдэнэ).

	Сувилагч — Аяархан, битгий шуугилд, томоотой.

	Нэгдүгээр — Бие чинь сайн уу?

	Батаа — Сайн, удахгүй гарна байх аа.

	Хоёр дахь — (Цүнхээ ухаж). Май эртүүдээс хойших арав хоногийн бүх хичээл чинь. Цэвэрхэн бичсэн байна бил ээ. Миний бичсэн утга зохиолын хичээл арай л базаахгүй, ядахдаа бэх дусаасан.

	Батаа — (Авч үзээд) Сайн байна шүү дээ. Би бүр унших юмгүй болчихсон, уржигдар Думаа багш ирээд «Говийн хүү» гэж нимгэхэн ном авчраад. Би дор нь уншчихгүй юу. Одоо хичээлээ уншина.

	Нэг дэх — За Батаа анхаараарай. Энэ чавгыг Дэмбэрэл, Дандар хоёроос, энэ чихрийг Сэлэнгэ, Гочоо, Дэлэг гурваас.

	Хоёр дахь — Чи их шүлхий шүү, энэ хоёр гоё алчуурыг Чимидмаагаас, сайхан үнэр ханхлуулж яв гэж үүнийг бид хоёр (жижиг, жижиг зүйлийг өгнө).

	Батаа — Нөхөд минь ямар дэндүү юм бэ? Эртүүдийн авчирсныг чинь би хийх газаргүй байна.

	Хоёр дахь — Битгий нэрэлхээд бай!

	Нэг дэх — За одоо номын зүйл «Цэмбэлийн гэр бүл» их сайхан, аймаар, уйлмаар...

	Хоёр дахь — Аймаар, уйлмаар гэнэ шүү (Өөрөө уншихдаа бүр ёстой айж, уйлсан байжээ.) Сүүлдээ харин ёстой сайхан даа. Бахтай.

	Батаа — Уншиж л мэдье. За тэгээд анги маань сайхан л биз дээ? Майн нэгэн болох гээд л...

	Хоёр дахь — Ярьдаггүй. Гар бөмбөг, хөл бөмбөг, ширээний бөмбөгний тэмцээнүүд явах гээд л, концерт бэлдээд л...

	Батаа — (Нэг дэх хүүд) Чи явж байгаа юу?

	Хоёр дахь — Наадах чинь хулчийгаад, хүүхэн болсон шүү дээ. Хоорт дуулах юм гэнэ.

	Нэг дэх — Хүүхэн хүн л хоорт байдаг юм уу? Дуунд дуртай юм чинь яах юм бэ?

	Хоёр дахь — За за, дуулж л байхгүй юу? Манайх нэгдүгээртэй хөл бөмбөгөөр тэмцэнэ. Харин...

	Гэтэл сувилагч ирлээ.

	Сувилагч — За одоо явцгаа! Эмч нар ирэх нь байна шүү.

	Нэг дэх — Одоохон.

	Батаа — Би өнөөдөр тусгүй юм болсон (хоёуланд нь шивнэнэ).

	Нэг дэх — Чи болохгүй шүү.

	Хоёр дахь — За баяртай, найз аа! Түргэн эдгээрэй.

	Нэг дэх — Бүгдээр чамд мэнд хүргэж байна. Эртүүрийн бичсэн чиний шүлгийг ханын сонинд гаргасан. Мэдэв үү? Бас бичээрэй. Сонины коллегийн өмнөөс хэлье.

	Батаа — Зүгээр болсон гэж үү?

	Хоёр дахь — Овоо.

	Нэг дэх — Зүгээрээр барах уу, за баяртай!

	Хоёр дахь — Цаашид хичээлийг чинь бид үргэлжлүүлээд л бичнэ. Битгий зовоорой. Наадуулаа сайн уншиж байгаарай.

	(Хоёр жаал явчхав).

	Сувилагч — (юм бичиж байснаа өндийж). За чи яав, уйлах нь уу даа?

	Батаа — (Түргэн гэгч гүйж) Хурдан гарах юм сан (Алга болно).

	Дорлиг, Сэржмаа хоёр ирнэ. 

	Сувилагч — Таныг Долгор эмч ирнэ үү гэж байна

	Дорлиг — За

	Сэржмаа — Би ч бас уулзъя байз.

	Сувилагч нэг залуухан хүүхний хамт орж ирэв. Хүүхэн уйлсан ажээ. 

	Дорлиг — (Босон харайж гар нүүрийн угаагуур луу явж, гараа угаангуут) За юу болов? Юу өвдөө вэ?

	Xүүхэн — Би биш, миний нөхөр...

	Сувилагч — Бид хэвтүүлж орхилоо. Эмч Долгор яваагүй байж. Тариа хийж байна. Их хүнд юм. Олгой дотроо хагарсан юм уу гэж байна. Таныг ирнэ үү гэнэ.

	Дорлиг — Юу гэсэн үг вэ? Яагаад тэр вэ?

	Xүүхэн — Эмч минь би яадаг билээ. Болдыг минь л...

	Дорлиг — Зүгээр, зүгээр, Та эндээ сууж бай! Би очиж үзээд ирье 

	(Сэржмаад). Чи ингээд явбал зүгээр байна. (гарч одов).

	Сэржмаа юу ч хэлсэнгүй утас авч утасдана.

	Сэржмаа — Байна Сэржмаа байна. Сайн, сайн байна уу? Сонин юмгүй дээ. Хөдөө хөхөрч, гадаа гандаж яваад л ирлээ. За чи? Сүүлд ярья ий? Хаашаа яарч байна гэж, лекц хийнэ ээ! Би чамаар хүргүүлэх гэсэн юм. За за тэгвэл больё доо. Баяртай.

	(Сувилагчийг орж ирэхэд). Би Долгор дээр ороод гаръя. Халаад өгөхгүй юу?

	Сувилагч — Тэгье, тэгье (халаад өгнө. Хүүхэнд). Охин минь битгий зов оо! Манай Дорлиг эмч, ер нь алиных нь ч гараар орсон хүн барагтай бол үхэхгүй. Бүр аргалах аргагүй дор орчихсон л биш бол заавал босгож байгаа юм. Ээ дээ, манай энэ хэд ч авралтай, Дорлиг чинь бүр элэгний хавдрыг хүртэл авдаг арга хийгээд одоо тийм өвчтэй хүн ч үхэхээ байсан. Мухар олгой зэрэг чинь хүүхдийн тоглоом, сургуулийн оюутнууд хийдэг юм. Хэцүүг нь Дорлиг хийж байгаа юм.

	Хүүхэн — Ээ дээ чухам тэгээсэй л билээ.

	Нөгөө сувилагч — (Орж ирэн) Энэ Сэржмаа чинь хэдийд ирээ вэ? Дорлигоосоо салсан уу, үгүй юу?

	Сувилагч — Аль диван галавт салсан юм аа.

	Батаа хүү орж ирэн боолтоо солиулна.

	Нөгөө сувилагч — Дорлиг нөгөө авгайгаасаа салсан нь дэмий болсон юм даа. Тэр авгай нь одоо Дорлигийн том хүүхэдтэй гэнэ билээ.

	Сувилагч — Тийм гэнэ билээ. Дорлиг ч ажлын далимаар тэр аймгаар нь нэг очсон. Тэр нь уулзаж өгөөгүй юм гэнэ билээ. Хүүхдээ ч уулзуулахгүй, өөрөө ч уулзахгүй гэсэн гэнэ билээ. Мөн хатуу сэтгэл шүү.

	Нөгөө сувилагч — Хатуурхаж байгаа ч юм уу даа. Үгүй бол хэтэрхий зөөлөн учраас уулзаад хэрэггүй, сэтгэл эвдрэхийн нэмэр гэсэн юм болов уу? Бүсгүй бидэнд ч хэцүү л юм байна шүү дээ!

	Сувилагч — Хүүхдийнхээ овгийг огт хамаагүй хүнээр овоглосон учраас Дорлиг хүүхдээ бас олж уулзаж чадахгүй байгаа юм. Эцгийг нь нэрийг ч хэлэлгүй, тэр өөр нэрээр нь л явуулдаг гэнэ.

	Нөгөө сувилагч — Ховдод байхдаа Дулмаагийн минь тухай сураг гарвал бичээрэй. Цэндмаа гуай л гэдэг сэн. Надад юуны сураг гарах вэ дээ. Одоо л харин нэгдлийн саальчин болж уржнангаас хойш нэр нь мандаад байгаа юм. Энэ зун очно доо. Уулзана. Ядаж хүүгийнхээ барааг харна даа гэдэг болсон байна билээ.

	Батаа — Аль нэгдлийн саальчин юм бэ?

	Сувилагч — Юү? Хэн? Чамд ямар хамаатай юм бэ? Яасан үгэнд дуртай юм бэ? Ер нь байхгүй зангүй хүүхэд юм аа чи. За яв! Одоо боллоо. Битгий сулруулаарай.

	Батаа — (Явах зуур) За за миний таньдаг Дулмаа гуай мөн юм уу, биш гэдгийг л мэдэх гэсэн юм

	Сувилагч — Дуу. Хэвт. Чи өнөөдөр хэтэрхий их явж байна шүү (явна).

	Сэржмаа эргэж ирнэ.

	Сэржмаа — За Цэндмаа гуай, та одоо бага эмч болчих гээд л байна уу?

	Сувилагч — Дөхөж байгаа байх. Чи одоо буцах уу?

	Сэржмаа — Буцахгүй. Таныг орондоо явуулна.

	Сувилагч — Ийм амархан шантрах гэж үү?

	Сэржмаа — Бүтэн дөрвөн жил боллоо шүү дээ. Ээлжилнэ.

	Сувилагч — Хөдөө газар ч тэгээд биднээр дутахгүй өөрсдийнх нь бага эмч нар гэж зөндөө бол оо биз?

	Сэржмаа — Энэ ч үнэн. Би одоо яахыгаа мэдэхгүй л байна.

	Сувилагч — Одоо мэддэг болох хэрэгтэй. Хийссэн хамхуул хүртэл хийсэж хийсэж нэг бутны ёроолд тогтдог шүү дээ (гарна).

	Нэг хүн хүүхэд тэврэн дуу аялсаар орж ирэхэд Сэржмаа инээвхийлэн босож

	Сэржмаа — За Осор сайн уу (гараа сунгахад, Осор хүүхдээ тэвэрсэн чигээр хуруугаа сарвайлгана).

	Осор — (Бүүвэйн дуугаа аялангуут) Сайн, сайн уу? Ажил бүтэмжтэй юү?

	Сэржмаа — Энэ чинь ярьж чадахгүй дандаа дуулж байдаг болсон уу?

	Осор — Энэ эзэн хэцүү шүү. Даанч хэцүү шүү. Хөхөх цаг нь хэтэрчхээд, хөөцөлдөж ирлээ эжийгээ бид. Мэс засал удвал яана даа бид. ООООО (дандаа бүүвэйн дууны аяар ярина).

	Сэржмаа — Энэ улсууд чинь ямар маягтай болчхоо вэ? Хүнд төрөөгүй юм, та хоёроос төрж дээ.

	Осор — Өөлж хэлэхэд амархан, Өөрөөсөө төрүүлээд үзээрэй. Юу юугүй хүүхдээ чи юунаас ч илүүд үзнэ (аялсаар л байна). Хэзээ, ир ээ вэ Сэржмаа! Хэнтэй уулзах гэж яв аа вэ?

	Сэржмаа — Чи ч бүр яруу найрагч болж гүйцээ шив.

	Осор — Үр хүүхдийнхээ төлөө үргэлж ахих хэрэгтэй. Алиа хүүгээ бодох дээр, амьдрал ч яруу найраг юм (аялсаар л байна).

	Хүүхэн — (алгуурхнаар) Аль вэ? хүүг чинь өргөе. Та хоёр жаалхан ярь!

	Осор — Зүгээр зүгээр баярлалаа. Аав хүү хоёр дажгүй шүү.

	(Хүүхэн инээмсэглээд тэсэж ядан үүд рүү харж сууна).

	Сэржмаа — Чи ч одоо хэдэн хүүхэдтэй болов? (Хүүхэд уйлагнана)

	Осор — (үсрэн дуулж) гурав гурав гурав даа. Гурвуулаа хүү хүү юм шүү. Хүү болоод тэр юм уу хүчтэй бархирна гэж хэцүү.

	Сэржмаа — Үгүй ер, чи чинь сүрхий хатуу эмч байдаг сан. Одоо ч бүр хайлсан тугалга шиг бол оо шив дээ.

	Осор — Хайлаас модны мөчир дээр харцага шувуу жиргэнэ. Хайртай хүүгээ харах дээр, хатуу аав ч хайлна. Одоо яая гэх вэ дээ. Онц юм, хүүхэд гэдэг чинь (бас л аялна).

	Сэржмаа — Тэгвэл чи ч хүүхдээ өсгөж чадахгүй, толгой дээрээ дэвхцүүлэх юм байна даа.

	Осор — Манцуйд байхад нь яах юм бэ? Учир мэдэхгүй юм чинь дээ, өсөөд томроод ирэхээр нь өө сэвийг нь дарж чадна (аялна), Өссөн хоёрыг нь үзээрэй. Өөлөх юм чамд олдохгүй (аялна).

	Сэржмаа — Гайхуулдаг хүн ч гавьдаггүй л сэн.

	Осор — Ай даа хүү минь, хараач ээ, аавыг нь муулах гэж байна шүү. Гэсэн ч гайгүй үзээрэй. Гэрт маань очоод мэдээрэй. Хоёр ах маань ажилтай. Хувцсаа хүртэл угаачихдаг, ижилдээд тоглож ч чадна даа. Ээж аавдаа ч тусална даа (аялна).

	Сэржмаа — За больё больё чихэнд чийр болж байна.

	Осор — Тэгье, тэгье. Больё доо. Ээж түргэн ирээсэй (Аялна).

	Дорлиг, сувилагч, Долгор гурав ирнэ.

	Долгор — Пөөх энэ хоёрыг ээ. Даанч хүлээж болсонгүй юу?

	Осор — Чамайг ер нь мэдэхгүй биш, цагтаа чи чинь харих биш ээ (аялна).

	Долгор — За явъя, явъя гурвуулаа явъя (халаадаа тайлна).

	Xүүхэн — За эмч ээ, юу болов?

	Дорлиг — Одоо зүгээрээ. Айх юмгүй. Хагас цаг болоод хагална, оёно.

	Хүүхэн — Хавар энэ маань сургууль төгсөөд бид хоёр хөдөө явах учиртай юм.

	Долгор — Энэ хавар байтугай, дахиад наян хавартай ч та хоёрыг золгуулж чадахаар болгоно, манай Дорлиг эмч.

	Дорлиг — Дорлиг гэнэ. Бид бүгдээрээ түүний төлөө л санаа тавьдаг улс аа. Харин Болд чинь гэдсэндээ том сорвитой болно шүү.

	Хүүхэн — Амьд л байвал ямар ч яах вэ?

	Дорлиг — Хамаргүй болбол хамаагүй юү?

	Xүүхэн — Эрүүл бүтэн байхад чинь сууна. Эвдэрч өвдөх дээр чинь сална гэж суугаагүйгээс хойш хамаагүй. Гэнэтийн гай л дайрахгүй бол хамаргүй ч болохгүй л дээ. Гай дайрвал одоо яая гэх вэ? Амьд л нүдэнд минь үзэгдэж, чихэнд минь дуулдаж байвал боллоо. Хавар багш болох гэж байгаа юм, энэ маань.

	Осор — За эжий минь, явъя даа. Чамтай л золгох хэцүү юм. Цөм баяртай. Би эргээд ирэх үү, Дорлиг оо! Аль Долгор ирэг үү?

	Дорлиг — Мядаг гуай бид хоёр хийе.

	Хүүхэн — Би сахиж болох уу, эмч ээ!

	Дорлиг — Болно. Мядаг гуай танд халаад өгнө.

	Xүүхэн — Дорлиг гуай их баярлалаа. Би л дэргэд нь байвал тэр чинь дороо л сэхдэг хүн байгаа юм.

	Дорлиг — Яагаад тэр вэ? Чи ямар ид шидтэй юм бэ?

	Xүүхэн — Ямар ч ид шид байхгүй. Би хайрладаг юм. Тэгээд л тэр (гарна).

	Дорлиг — Тийм ээ! Үнэн хайрын сэтгэл гэдэг чинь юуг ч давах чадалтай гэдэг байх аа (гэнэт зүрх тушаагаа дарж царай нь зэвхийрэн диван дээр ойчив).

	Сэржмаа — Эш юу болов, Дорлиг оо! Чи энэ өвчнөө гүйцэд эдгээж чадаагүй юм уу?

	Дорлиг — Сэржмаа бүү сандар... Дусаалга, дусаалга... Аваад аль. Тэнд... тэнд... амьсгаа давхцаж байна.

	Сэржмаа — (Хэд ийш тийшээ савчсанаа үүдийг нээж, малгай цүнхээ аваад) Та минь ээ! Танай Дорлиг эмч хэцүүдлээ, яваарай. Түргэлээрэй. (Сувилагч нарыг оруулж орхиод өөрөө) «Баяртай!» түргэн эдгээрэй (гэж хэлээд гарна).

	 

	Дорлиг юу ч хэлэлгүй амьсгаа давхцан байна.

	 

	Xөшиг

	 

	
ТАВДУГААР ҮЗЭГДЭЛ

	Дорлигийн гэр. Юм нь эмх замбараа муутай болжээ. Дорлиг диван дээр хэвтэж байна.

	 

	Мядаг — За одоо эмээ уучих, ганцаараа мөртөө гэртээ хэвтэх юм даа. Эмнэлэгт хэвтсэн бол аштай юу?

	Дорлиг — Хүн багтахгүй байгааг нь чи хараагүй юү? Би зүгээр. Маргааш ажилдаа очно. Харин чи одоо түргэн яв. Нөгөө хүнээ... (Дахин зүрхээ дарж ойчно).

	Мядаг — Долгор хүүгээ хөхүүлээд, Осортойгоо очиж мэс засал хийнэ гэж бид ажлаа хуваарилсан юм.

	Дорлиг — Өглөө намайг зүхэж байснаараа бол чи ч намайг сувилах байтугай чухам алчихмаар л байсан шүү дээ. Олон зантай гэдэг нь.

	Мядаг — За, за ядаж байж бас хэрүүлч гэдэг нь

	Дорлиг — Тэр хүнд хүчилтөрөгч хийгээ байгаа (утас руу тэмүүлнэ).

	Мядаг — Хийлгүй яах вэ? За тэр, биеэ тоосон чинь бас л арилаагүй хэвээр. Цаадуул чинь чамтай адил эмч улс болохоор бага сага юм мэднэ шүү дээ.

	Дорлиг — Эш Мядаг минь битгий намайг загна.

	Мядаг — Хараах уурлах нь гаднаа, хайрлах энхрийлэх нь дотроо гэсэн юм. Чи ч ер нь тэгээд биднийхээ бодол сэтгэлийг ойлгодог юм уу даа, үгүй юм уу.

	Дорлиг — Ойлгож байгаа юм аа. Тэгсэн мөртөө л дотор арзганаад байх юм.

	Мядаг — Нөхөртөө мууг нь хэлж сэтгэлийг нь хөнддөггүй нөхөр бол хэзээ ч сайн нөхөр биш гэж чи мэдэх үү?

	Дорлиг — За, за ингээд л цэцэрхэж, мундагдаад дургүй хүргэдэг юм шүү. Үзэл суртал өндөртэй ижилхэн үгнүүд хэлцгээгээд байхаар чинь итгэгдэхгүй юм.

	Мядаг — Үгүй ер өө. Ижил юм бодож байгаа улсууд чинь заримдаа ижил л юм хэлэлгүй яах юм бэ? Чи ер нь Дулмаагаасаа хойш их эвдэрчээ. Чамд итгэдэг юм байдаг юм уу? Өөрийгөө амьд яваагаа эрхбиш итгэдэг биз дээ?

	Дорлиг — Чи битгий доромжил. Эвдэрснийг сэлбэж засаж болохгүй юү? Намайг засах гэж байна гэх, тэгсэн мөртөө эвдэрсэн хэмхэрснийг минь хэтэрхий гайхаад байх. Ингэхээр энэ үг, санаанд ямар логик, холбоо байна вэ хэлээд орхиоч? 

	Хаалга цохино, Дорлиг уурлан дуугүй байна. Мядаг «За, за, ор» Жамц орж ирнэ.

	Жамц — Өө энэ чинь Мядаг байгаа юм уу? Би сая Дорлигийг өвдчихсөн гэж дуулаад давхиж ирлээ. Сайн эмчийн энхрий гар, өвчнийг чинь мөд номхотгоно.

	Дорлиг — Бас нэг номлогч ирлээ. Чамтай ч би нэг ярина даа.

	Жамц — Бага ярьж, ихийг хийе гэдэггүй бил үү чи?

	Дорлиг — Зарим юман дээр ихийг ярих бас хэрэгтэй. Наашаа суу?

	Жамц — Өвчин нь тэгээд гайгүй байна уу? Диагоназ?

	Мядаг — (Дорлигоос нууж зүрхээ зааж, чигчий хуруугаа гозойлгоно. Толгойгоо сэгсрэн). Гайгүй, хэтэрхий ядрал, нойр хоолгүй хамаагүй явдгийн л гай даа.

	Дорлиг — Аа хаанаас, юу ч хийгээгүй, зүгээр суугаагаас ингэж байгаа байлгүй.

	Мядаг — Зүгээр сууснаас болж бас хэтэрхий ядарч мэдрэлийн өвчин тохиолдох бас байна шүү. Харин дуртай ажлаа сэтгэлтэй хийгээд байвал мэдрэлийн ядрал болохгүй, харин улам л гялалзах ёс ч бас бий. Ер нь чиний тухайд бол...

	Дорлиг — Та минь ээ! Та нар жаахан энхрий байж үзээрэй. Эмчилж байгаа эмч энхрий анхаарамжтай, дөлгөөн байвал өвчтөн хүн эдгэх шиг болдог юм шүү.

	Утас дуугарахад Мядаг авч:

	Мядаг — Байна, Мядаг байна. Жамц гуай ч байна. Бас нэг хүнд хүн ирээд ий? Осор Долгор хоёр дуусаагүй байна уу? За за, тэгвэл Жамц бид хоёр очъё. Тэгье тэгье (харилцуурыг тавиад). За Жамц гуай явъя. Чи бид хоёр ч өнөөдөр бас хувьтай гэнэ. Түргэн мухар олгой хоёрын зэрэг ирээд байна гэнэ. Бидний яриа дуусаагүй шүү Дорлиг оо, эргэж ирнэ. Цайгаа буцлахаар цахилгаан залгуураа салгаарай мэдэв үү.

	Дорлиг — (Зүрхээ дарснаа тэр хоёрт мэдэгдэхгүйг хичээж) За за эргэж ирээрэй (биеэ барин инээмсэглэнэ. Утас дуугарна) 

	— Байна байна, Дорлиг, өнөө хүү юү? Хаачих нь тэр вэ? Та нар яасан хачин улс вэ! Эр, эр!

	Дорлиг дахин зүрхээ дарж, ёолон ойчно.

	— Ёох, ноён шиг жаргаж яваад, нохой шиг гасалж үхэх минь энэ үү? Ганц хүн, хүн болдоггүй, ганц мод гал болдоггүй гэж үнэн шүү. Яая гэх вэ? өөд хаясан чулуу өөрийн толгой дээр буух нь энэ үү? (утас дуугарна, амьсгаадан муужирч ойчно).

	Цай оргилон буцална. Хаалга цохино. Хариугүй учир хаалга онгойж, нөгөө хүү толгойгоо цухуйлгасаар орж ирээд гайхан зогссоноо учрыг ойлгож, цахилгаан данхыг таслаад Дорлигийн дэргэд ирнэ.

	Батаа — Эмч ээ, эмч ээ! Та юу болов? Хөөрхий яана даа (өөрөө өөртөө). Одоо энэ чинь яах бил ээ? Яагаа юм бэ, унтаж байгаа юм ч биш байна. Айлынх нь улсуудад хэлэх үү?

	Дорлиг — (Бага зэрэг сэргэж, хэн байгааг мэдээгүй, хүн л байна гэдгийг мэдээд) Өнөө хүү яаж орхио юм бэ? Эмнэлгээс оргожээ дээ. Ийм юм гарч байгаагүй юм сан. Эр гэж хэл.

	Батаа — Эрээд хэрэггүй. Би энд байна (Дорлиг эргэж харснаа биедээ татаж тэврээд) Чи ямар задарсан хүү вэ? Яаж байгаа чинь энэ вэ? Хувцсаа яаж ав аа вэ?

	Батаа — Би гадуур зугаалдаг учраас хувцас минь өлгүүрт байсан. Эмч ээ! Эмч гуай, миний буруу шүү. Та намайг уучил. Би тан дээр ирэх гэж...

	Дорлиг — Яах нь вэ, над дээр ирж...

	Батаа — Акт авах гэж... Та ганцаараа юм гэнэ. Тэгээд бас өвчтэй. Би дэргэд чинь байхгүй юу, танд туслахгүй юу?

	Үүд тогшив. Дорлиг «За за ор» гэсэнд харин Сэржмаа орж ирэв.

	Сэржмаа — Амрыг эрж ёслов (Гар барилцав). Яасан сэтгэл хөдлөм ааштай сууж байна вэ, та хоёр!

	Дорлиг хэлэх үгээ олж ядан байна.

	Батаа — (босож). За эмч гуай эмнэж эдгээсэнд баярлалаа. Гэвч та өвчтөнийг эдгээх үүрэгтэй хүн байгаа биз. Та надтай ярих завгүй болох шиг бололтой. Би явъя. 

	Дорлиг — Аяар хоёулаа уулзана.

	Батаа — Аяар ий, аяар би... Үнэнчээс сайхан юмгүй гэж та хэлсэн биз. Та бид хоёр аяар ярьж чадахгүй, баяртай (явав).

	Сэржмаа — Яасан цовоо хүүхэд вэ, юу юу гэнэ ээ?

	Дорлиг — Аа бүр хэтрээд байгаа хүүхэд

	Сэржмаа — За Дорлиг, бие чинь яаж байна?

	Дорлиг — Зүгээр. За Сэржмаа сайн явав уу? Ажил бүтэмжтэй юу?

	Сэржмаа — Үгүй яах вэ, амьдрахад арга хэрэгтэй болохоор аргалж л байлаа. Харин хувийн амьдрал ч пад даа. Чамайгаа л бодоод байх юм.

	Дорлиг — (Гэнэт сэртхийх шиг болж) Тэр өнгөрсөн хэргийн тухай дэмий яриад хэрэггүй, Сэржмаа минь. За тэгээд юу хийв дээ?

	Сэржмаа — Яах вэ дээ. Гэрэл эмчийн дэргэд самбаганаад л тариа мариа хийж, эм дом өгөөд л байлаа.

	Дорлиг — Ийм хүйтэн цэвдэг сэтгэлээр ч, эмнэлгийн ажлыг хийхгүй шүү...

	Сэржмаа — Чам шиг хэтэрхий хатуурхаж амьдралаа бодохгүй явбал ч бүр хэцүү болно.

	Дорлиг — Амьдрал гэдэг чинь ажил шүү дээ.

	Сэржмаа — Тэгэхдээ, ажил хийхээс өөр юм бүхэн амьдрал биш юм бол хүн гэдэг чинь ёстой хүйтэн цэвдэг төмрөөс өөрцгүй болно байх. Амрахын тулд, амраглахын тулд, цэнгэж жаргахын тулд ажил хийдэг байх. 

	Дорлиг — Энэ зөв өө. Амрах, амраглахдаа ч, ажил хөдөлмөрөө хийхдээ ч халуун сэтгэлээр, дуртайгаар хийх хэрэгтэй.

	Сэржмаа — Би ажилд дургүйдээ яаж орхио вэ?

	Дорлиг — За тэгвэл бид хоёрын ойлголт бас хоёр өөр хэвээрээ.

	Сэржмаа — Тийм биш ээ, Дорлиг минь! Би чиний ойлголттой өөрийнхөө ойлголтыг одоо тохируулж чадна.

	Дорлиг — Амьдрахад арга хэрэгтэй болохоор аргалах гэж байгаа юм уу?

	Сэржмаа — Тийм.

	Дорлиг — Ай даа Сэржмаа, ийм юм ярихаа больё. 

	Сэржмаа — Ээ нээрэн чи чинь гэргийтэй болсон шүү дээ. Ёстой больё, больё.

	Дорлиг — Би ер нь олон удаа айл гэр болж чадахгүй хүн юм. Нэгийг бодож байгаад бас нөгөөтэй нь ханилж сууж чадахгүй. Даанч чадахгүй юм. Дургүй бол үг ч гарч өгөхгүй юм.

	Сэржмаа — Хайртай гэдэг нандин үгийг амьдралд ганц л хэлдэг хүний нэг биз дээ. Тэгэхдээ миний л мэдэхийн чи амьдралдаа лав хоёр хэлсэн. Дулмаад нэг, надад нэг. Чи бид хоёрын салж явснаас хойш найман жилийн дотор түүнээс өмнө чиний Ховдод суусан хоёр жилийн дотор хэд хэлснийг баталж мэдэхгүй. За цааш нь...

	Дорлиг — Дулмаад би үнэн голоос хэлсэн. Чамд бас тэр нандин үгийг хэлснээр л би алдсан юм даа. Олон хүнд байтугай, хоёр хүнд хэлэхэд л тэр үг дургүй, сүүлдээ бүр өсөлж хариугаа авах гээд байх юм гээч. Ай даа, янаг амраг хоёр гэдэг залуу насандаа амраг хайртай байдаг. Ид дунд насандаа сайн нөхөд бололцдог, настай болсон хойноо бие биедээ эцэг эх болдог гэж үнэн юм. Үр хүүхэдтэй хүн гэдэг чинь чухам хуучин цагийн үгээр яриад нохой шиг амьдарч яваад, ноён шиг жаргах гэдэг болдог юм байна. Ер нь тэгээд бид бүхний аз болоход манайд бат тулгууртай, үнэнч ариун хүүхнүүд олон юм.

	Сэржмаа — Өөрөө өөртөө л гомдохоос биш хэнд хэлж байгаа юм бэ?

	Дорлиг — Би чамайг хайрладаг байсан. Би чамд итгэдэг байсан. Би чамайг хүсэл бодлын оргил гэж тооцдог байсан. Гэтэл итгэхэд элэг өшиглөнө гэгчээр чи намайг яаснаа мэдэж байгаа болохоор...

	Сэржмаа — Яах вэ дээ, Дорлиг минь. Олонтой бол баян гэж, сайн нөхөдтэйгөө бужигнаж байсныг минь чи буруугаар урвуулсан шүү дээ.

	Дорлиг — Анх чамайг тэгж боддог байсан юм. Сайн нөхөдтэйгөө бужигнахыг хэн ч гэсэн чадна, чам шиг тэгж бужигнахыг хэн ч чадахгүй.

	Сэржмаа — Одоо тэр явдал өнгөрсөн.

	Дорлиг — Шанааны чинь буурал үс аргагүй чамайг тогтоож дээ.

	Сэржмаа — Ганцхан чамайг боддог болсон.

	Дорлиг — Түлэгдсэн хүн хаширч, ичсэн хүн зугтаадаг гэдэг юм шүү (Зайлна).

	Сэржмаа — Үгүй ер, чиний өнөө эмэгтэйчүүдийг хүндэтгэдэг боловсон зан чинь яасан бэ?

	Дорлиг — Ёсноос гадуур үг хэлүүлэхийг чи өөрөө өдсөн. Хүндэтгэхийг үзэх гэвэл хүндэтгүүлэх чанартай байх хэрэгтэй.

	Сэржмаа — Ээ тийм үү? Хүндэтгүүлэх чанараа ч би бас алдаагүй. (Утас шүүрэн авч номер эргүүлнэ). Байна уу? Байна, байна. Цэрэнтэй ярья. Байна. Сэржмаа аа! Сэржмаа аа. Сэржмаа байна. Яагаа вэ. Мэс засалд байсан. Тийм ээ. Би хөдөөгөөс ирлээ. Чамтай уулзах хэрэг байна. Сэржмаа байна. Юу? Үгүй ээ. Амин хувийн хэргээр. Сэржмаа аа! Хүүхдийн ой хийж байна ий? Тэгээд хэзээ... Байна уу?

	Хаалга тогшив. Багш Думаа Батыг дагуулан ирэв.

	Думаа — Сайн байна уу?

	Дорлиг — Сайн, сайн байна уу? Сууцгаа.

	Думаа — Зүгээр. Таны бие гайгүй юү? Би Думаа, Батын ангийг даасан багш.

	Дорлиг — Тийм шиг байна. Би Дорлиг. Эмчилж байсан эмч нь. Бие чинь бүр зүгээр үү?

	Бат — Зүгээр.

	Думаа — Дорлиг гуай тантай би уулзаж, ярих гэж ирлээ. Эмнэлгээс таны явуулсан захидлыг бид үзсэн. Та түүндээ сургуулийн захиргаа багш бид нарт бүх бурууг хүлээлгэж их хатуу бичсэн байна. Энэ тун зөв. Тэгэхдээ...

	Бат — Багш нарт бурууг нялзаах хэрэггүй, бүх буруу нь над дээр тунарах ёстой юм. Хар хүний төлөө шар хүн гэж. Багш нар миний дотор орж үзсэн юм уу? Хүн болсон хойно өөрөө өөрийгөө хариуцах ёстой. Та нарт ярих ч юм алга. Шийтгэхээ л бодоцгоо.

	Дорлиг — За тэр, сургуулийн сурагч хүнд сургуулиас нь халдааж өгсөн боловсон зан, хүмүүжил тэр бүгд нь хаа байна?

	Думаа — За энэ тухай би ярина. Батаа чи түр гарч бай?

	Бат — За тэгье. Тэгэхдээ ямар нэмэр байна! Үгүй бол би сургууль руугаа явах уу?

	Думаа — Үгүй, Батаа чи гадаа байж бай, би дуудъя. (Дорлигт) Би тантай энэ хүүгийн тухай ярих тун их хэрэгтэй яваа. Батаа бол эх, эмэг эх хоёрынхоо гар дээр өссөн хүүхэд юм байна. Эх нь хөдөө нэгдлийн саальчин юм байна. Энэ хүүхдийн хамгийн эмзэг тал нь өөрийнхөө эцгийг мэддэггүй, эх нь хэлж өгөөгүй, амьд мэнд байгаа л гэдэг, эцгийгээ их боддог. Эцэггүй өнчин гэж гутдаг хүүхэд байгаа юм. Нөхөд нь хэлдэг юм. Батын дэргэд аав, эцэг ярихын аргагүй, царай нь хувьсхийгээд л жигтэйхэн болдог. Тэгээд л хэнд ч хамаагүй уурлаад, хэрэлдээд л гардаг, хэдэн өдрөөр ч гэсэн догшин ууртай хэдэр явдаг. Харин эхийн тухай ярихад их дуртай, өөрийнхөө ээжийг магтаад л, эх хүнийг их хүндэтгэдэг, эцэг хүнд дургүй ийм хүүхэд байгаа юм аа. Бат бол ганцхан больницод байхдаа ч биш, ганцхан тантай ч биш, хаа ч адилхан, хэнтэй ч ялгаагүй зөрүү гажуу, ёстой ширүүн авиртай. Харин зөөлөн аятай ярихад бол их ойлгодог, сүрхий ухаантай үг хэлдэг юм. Батын зан байдлын энэ онцлогийг бид судалсан юм. Гэвч бид учрыг нь сайн мэдэхгүй байсан. Тэгээд бид эхэд нь захиа бичсэн юм. Эх нь хариу ирүүлсэн, энэ хүүхдийн тухай бид ингээд нэлээд тодорхой ойлгоцтой болж, одоо тан дээр ирээд байна.

	Ер нь гэр бүлийн, эцэг эхийн хүмүүжил гэдэг хүүхдийн хүмүүжилд сургуулиас гадна хамгийн чухал юм байдаг. Бат бол их сэргэлэн, авьяастай, ухаалаг, их хөдөлмөрч, ажилд дуртай, ер нь туйлын зөв сайн чанарын хүн болох төлөвтэй юм шүү. Ганц дутагдал зан байдал, гэсэн ч үүнийг засаж болох арга замыг бид бас олсон гэж үзэж байна (Инээмсэглэнэ).

	Дорлиг — За, ямар зам олов оо? Энэ бүгдийг надад ярих хэрэг юү бил ээ?

	Думаа — Энэ арга зам бол таныг олсон явдал юм. Батын хувь заяа одоо таны гарт байна. Энэ хүүхдийг та л одоо мэдэж дээ.

	Дорлиг — Та ер нь юу хэлээд байна. Би огт ойлгохгүй байна.

	Думаа — Та одоо мэднэ ээ. Би танд нэг захиа уншиж өгье. Май үүнийг үз. (Өврөөсөө захиа гаргаж өгнө).

	Дорлиг — (Захидлыг авч уншина. Урьдаар аман дотроо уншсаар) Юу ч... хоёр хүний сэтгэлийг зовоож байхаар ганц би зовж явсан нь дээр гэж бодоод «Намайг битгий эрээрэй, би хол явлаа» гэж бичээд явсан юм. Тэгж явж байхдаа миний сэтгэл хэчнээн хэцүү байсныг та эмэгтэй хүн болохоор гадарлаж байгаа биз. Би танаас нуух юу байх вэ. Одоо ч гэсэн би үргэлж Дорлигийгоо бодсоор, үргэлж түүнийгээ хайрласаар хэвээр байна. За өөрийн тухай больё. Хүү минь дандаа эцгийгээ асуудаг, дандаа уйлдаг, эцэгтэй хүүхдүүдэд их атаархдаг юм. Иймд иймээсээ зан араншин нь эвдэрсэн болов уу гэж би боддог. Хүүг минь л эрдэмтэй, сайн хүн болгоно гэж эрдэмтэн олон багш та нартаа л би найдаж явдаг шүү.

	Амьдралд хүнийг итгэнэ гэдэг хэцүү юм. Би Дорлигтоо аминаасаа илүү л итгэдэг байсан юм даа. Бас л Дорлигоо ярилаа. Уучлаарай. Би ч биеэ бариад, ажил хийгээд явж байна. Хүүгээ л их өрөвдөх юм. Эцэгт нь хэлье гэтэл бас л болохгүй байна. Харин та Дорлигийг таньдаг бол хэлж болохгүй шүү.

	Думаа — Би танд их баярлалаа. Би таныг юу гэдэг бол гэж зовж байсан юм. Нөхөдтэйгөө зөвлөөд тан дээр ирж хэлье. Эвгүй ч тэр, эвтэй ч тэр хатуу ширүүн үнэн үгийг сонсгоё. Хүүгийнхээ алсыг бодох болов уу? гэж бодсон юм. Би одоо бүгдийг ойлголоо. Дулмаа гуай та хоёр хэн хэн нь шударга шулуун, ариун нандин сэтгэлтэй юм аа.

	Таны амьдралд эндэгдэл тохиолдсон юм байжээ. Одоо засаж авахад хожигдоогүй байна. Би таны төлөө их баярлаж байна.

	За би хүүг чинь дуудаад ирье. Та хоёр уулз даа. Би ч тэгээд явъя даа, уучлаарай баяртай (гарна).

	Дорлиг — Баяртай. Их баярлалаа (Дорлиг баярласнаас бас дахин зүрхний өвчин хөдөлж муужран сууна).

	Бат орж ирнэ.

	Бат — Эмч ээ! Эмч ээ! Та юу болов. Унтаж байгаа юм шиг..

	Дорлиг — Гайгүй гайгүй, үе үе гэнэт, гэнэт л ингэдэг болж байгаа юм. 

	Батаа — Тэгвэл та ганцаар байж болохгүй л хүн юм даа.

	Дорлиг — Ганцаар юм чинь намайг тоох хүн байхгүй

	Батаа — Яагаад тэр вэ?

	Дорлиг — Бүү мэд. Хүн надад дургүй юм байлгүй.

	Батаа — Дуртай юм байна бил ээ, өвчтөнүүд, өвгөн гуай энэ тэр таныг магтдаг юм.

	Дорлиг — За тэр ч яах вэ? Чиний аавын чинь нэр хэн гэдэг бил ээ? Аавыгаа таних уу?

	Батаа — Мэдэхгүй. Эжий бид хоёр хоёулхнаа шүү дээ. Аав минь бий юм гэнэ бил ээ. Тэгэхдээ хол байдаг. Аавынхаа барааг нь харах сан гэж би их боддог. Зүүдэндээ л хааяа нэг уулздаг юм.

	Хүн их хачин юм шүү. Үзээгүй юмыг чинь санаанд ормооргүй санагдах юм. Гэсэн ч үгүйлэгдээд л, уулзах сан гэж бодогдоод л байдаг. Тэгэхдээ зүгээр. Би одоо дөрвөн жил болоод 10 дугаар ангиа төгсөнө.

	Эмч болох сон л гэж бодогддог.

	Дорлиг — Яагаад тэр бэ?

	Батаа — Эмэг ээж, ээжийгээ, бусад нөхдийгөө урт удаан наслуулахгүй юу?

	Дорлиг — Тэгж болно гэж үү?

	Батаа — Ертөнц дэлхийд хязгаар байдаггүй шиг хүний ухаанд хязгаар байхгүй. Лхагваа бид хэд их ярьдаг юм. Тэгээд аавтайгаа уулзаад... Эмч болчихсон хойно минь нэг их хүнд өвчтэй хүн ирж надаар хагалуулж эдгэрээд, тэгсэн чинь харин аав минь байвал мөн сайхан аа. Ай даа, би ч тийм чадалтай эмч болж чадахгүй байх.

	Дорлиг — (Сэтгэл нь хөдөлснөөр) Чадна! Чадалгүй яах вэ! Тэгээд аав чинь байвал чи яах вэ!

	Батаа — Тэврээд л үнсээд авахгүй юү?

	Хоёулаа хэсэг дуугүй.

	Батаа — Эмээ надад уурлахаараа эцэгтээ гологдмол гэдэг юм. Хайрлаж эрхлүүлэхээрээ миний гологдмол хүү гэж ирээд л уйлдаг юм. (Толинд харж) би ер нь хүнд гологдмоор уу?

	Дорлиг — Үгүй хаанаас. Чиний эцэг хаачсан юм бэ, ер нь? Хоёулаа ярья. Чи цай уу! Чихэр ид!

	Батаа — (Сандарч) Мэдэхгүй! Би цай уухгүй. Ховдод л гэж дуулсан юм. Би тэр жил явчих шахсан юм даа. Би тэгэхэд 4-р ангид байсан. Тэгээд ээжээ өрөвдөөд...

	Дорлиг — Чи одоо аавыгаа үзвэл таних уу? Хэн гэдэг юм бэ?

	Батаа — Иш, би танихгүй. Намайг гэдсэнд байхад орхисон юм гэнэ билээ. Нэг ч зураг байдаггүй юм. Тэгэхэд юу мэдэж намайг голоо юм бэ? Одоо харвал намайг тоох болов уу? үгүй болов уу?

	Дорлиг — Дүүрсэн аав байна даа тэр чинь, ээж чинь юу хийдэг юм бэ?

	Батаа — Саальчин, миний ээж сайхан ээж...

	Дорлиг — Аль аймагт хаа байдаг юм бэ?

	Батаа — Зүүн аймагт «Урагшлах зам» нэгдэлд.

	Дорлиг — Чи ер нь яасан хачин болчхоо вэ? Чи ер овоо дориун хэлэмгий бололтой байсан биш бил үү? Амьдралаа надад ярь л даа.

	Батаа — Ярих амьдрал надад алга. Төрсөн, гээгдсэн, өссөн, сурч байна, тэгээд л тэр.

	Дорлиг — (Сандарч). Төрсөн, гээгдсэн, өссөн, сурч байна тэгээд л тэр (гэж давтаад сандарч) миний хүү! миний хүү. Аавдаа ир!

	Батаа — Хүүе яадаг бил ээ! Миний хүү гэнэ? Бас аавдаа ир гэнэ. Та миний аав юм уу?

	Дорлиг — Би эцэг чинь байна!

	Батаа сандарч айсан байдалтай.

	Батаа — Худлаа худлаа, та яасан ч биш (гүйж гарна).

	Дорлиг — Миний хүү!

	Дорлиг тэвдэж уйлан ширээ түшин зогсоно. Үүд онгойж Дулмаа орж ирнэ.

	Дулмаа — Ээ насаа нэм гэж, юу вэ? Би яах бил ээ! Дорлиг шив дээ, Дорлиг оо! (тэврэх гэснээ больж гараа барилцана). Сайн байна уу? Бие чинь муу байгаа юм уу? Юу бол оо вэ? Юу болсон бэ?

	Дорлиг — (Үг хэлж чадахгүй шахам тэвдэж байна) Дулмаа минь! Энэ чинь юу болж байна? Чи минь ир ээ юү? За суу даа.

	Дулмаа — Хүүгээ өвчтэй, эмнэлэгт хэвтсэн гэж дуулаад ум хумгүй л давхиж ирлээ. Хүү минь хаа байгаа юм бэ? Энд бий гэж багш нь зааж өгсөн юм. Бие нь сайн биз?

	Дорлиг — Мөд ирнэ. Одоо ирнэ. Одоо ирнэ.

	Дулмаа — Би чамайг биеэ сайн бодож байгаарай. Бие муутай шүү гэж их л захиж байсан. Бүр буурал болчихжээ, Дорлиг минь.

	Дорлиг — Буурал болсон, арга байж уу? Зовлон үзсэн амьдрал гэдэг амар биш.

	Дулмаа — Дорлиг минь чи зовлон үзсэн үү?

	Дорлиг — Үзэхээр барах уу? За үүнийг одоо ярьж дурсахаа больё.

	Дулмаа — Больё, больё. Хэрэг алга! Хүү чам дээр хэдийд ирсэн юм бэ?

	Дорлиг — Өнөөдөр багш нь бид хоёрыг танилцууллаа. Голсон хүнийг амьдрал бас голсон шүү дээ! Ойрт Дулмаа, гарыг минь атгаач.

	Дулмаа ойртон гарыг нь атгана.

	Дорлиг — Чанга! Чанга! урьд нь атгадаг байсан шигээ атга

	Дулмаа — Гарыг чинь чанга атгаж байж би буруудсан шүү дээ!

	Дорлиг — Тийм биш ээ. Би буруудсан. Одоо би чиний гарыг тавимааргүй байна. Та хоёр минь сайн байв уу даа?

	Дулмаа — Сайн, сайн. сайн байлгүй яах вэ? Чи намайг ажилтай болгосон, чи намайг амьдралд хатуужуулсан, чи намайг холыг хардаг болгосон. Би чамайг мартахгүй.

	Үүд онгойж Батаа Жамцыг дагуулан орж ирнэ.

	Батаа — Ээж ээ!

	Дулмаа — Миний хүү! Бие нь зүгээр үү?!

	Батаа — Зүгээр сайн болсон. Та хэдийд хүрээд ирэв ээ?

	Дулмаа — Сая, ердөө сая, За миний хүү! Чиний шалгаагаад л, байцаагаад л байдаг эцэг чинь энэ дээ. Алтан гартай эмч Дорлиг! танилц.

	Батаа — Юу гэнэ ээ? Миний эцэг ээ? Сая намайг миний хүү гээд л жигтэйхэн болох дээр нь, би айгаад Жамц гуайг аваад ирсэн юм. (Ээжийнхээ араар орох гэснээ ухасхийнэ).

	Дорлиг — Миний хүү! Бат аа! Аавдаа ир!

	Батаа — Аав аа! Аав аа! (тэвэрнэ).

	(Тэвэрснээ тавьж хэсэг дуугүй болоод)

	Аав! Аав! Надад бас аавтайгаа уулзах өдөр байжээ. Би хэзээд уулзана гэж итгэж байсан юм аа. Би том болоод л эмч болж нэг их хүнд, хүнд мэс засал хийж сэхээсэн нь аав минь байж магадгүй гэж боддог юм. Та надаас урьтаж намайг сэхээж ээ.

	Дорлиг — Үгүй хүү минь, чи намайг сэхээлээ.

	Батаа — За та нар намайг сонс! Аав, ээж, багш, ахмад хүн Жамц гуай сонс! Бүх хүмүүс сонс! Би гурав дөрвөн настай нялх байхдаа хүртэл айлын аав хүүгээ өргөхөд уйлдаг байлаа. Мэдээ ороод аавгүйгээ мэдэж, тоглодог хүүхдэд маань аав нь тоглоом аваад өгөхөд эвдээд хаячихдаг байлаа. Аав намайг тэгээд ингээд гэж хүүхдийг ярих дээр зоддог байлаа. Одоо томроод сургуульд явж байхдаа ч тэр, аав гэж хүүхэд ярихад миний уур хүрдэг. Намайг голж орхисон эцэгтээ өширдөг, гомддог. Тэгсэн хэр нь үргэлж уулзахыг хүсэж эрж явдаг би. Би өнчин хүүхдийн зовлонг жинхэнэ амьдрал дээр үзээгүй. Миний ээж надад бүх бие сэтгэлээрээ хайртай. Өөрөө бүхлээрээ миний төлөө амьд явдаг юм. Би үүнийг ойлгодог. Ээжийгээ мэднэ. Ачийг нь хариулна гэсэн ч, аавыгаа мөрөөдөөд сэтгэл санаагаар нэг талдаа өнчрөөд явдаг. Би зөрүү, хэгжүүн, ууртай, хэдэр элдэв муу зан над бий. Миний ээж, эмээ ээж, нөхөд цөм үүнийг хэлдэг. Би засаж чаддаггүй. Одоо харин аавтайгаа уулзсан хойно би тэр бүхнийг засмаар, чадмаар болчихлоо. Аав аа! Ээж ээ! Та хоёр яагаад салсан, ямар учраас намайг өнчрөөсөн, эд бүгд надад хамаагүй! Би л одоо энэ гэрээс явахгүй. Хаашаа ч явахгүй. Эцэг, эх хоёр минь намайг хүмүүжүүл. Би сайн хүн болъё.

	Жамц — Зөв олон хүүхэд ингэж битгий зовог!

	Дорлиг — (Бат, Дулмаа хоёрыг хоёр талдаа тэвэрч) Миний хүү л ийм юм дахин үзэхгүй.

	 

	Төгсөв

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1981 оны хэвлэл “МОНГОЛЫН ШИЛДЭГ ЖҮЖИГ” номын Хэвлэн нийтлэлийн мэдээлэл:

	МОНГОЛЫН ШИЛДЭГ ЖҮЖИГ

	 

	Эмхэтгэж редакторласан X. Зандраабайдий

	 

	Зураач С. Баатар

	Уран сайхны редактор Д. Сандагдорж

	Техник редактор Б. Лхамсүрэн

	Хянагч Ч. Баясгалан, Д. Ундармаа, С. Бизъяа.

	 

	Өрөлтөд 1981 оны 2-р сарын 1-нд. 

	Хэвлэлтэд 1981 оны 3-р сарын 1-нд. 

	 

	Цаасны хэмжээ 70X90 1/16. 

	Хэв. хуудас 21,25 

	Хэв. нэгж хуудас 24,86 

	тооцооны хуудас 18,3 

	 

	Хэвлэсэн тоо 10000 

	 

	А— 77232. 

	Хэв. Газ. № 404/80. 

	Зах. № 027 

	 

	Үнэ 7 тө 95 мө

	 

	Улсын Хэвлэлийн Газар, 

	Улаанбаатар. Элдэв-Очирын гудамж, 7.

	 

	Сүхбаатарын нэрэмжит Хэвлэлийн комбинат. 

	Улаанбаатар, Сүхбаатарын талбай, 6.

